
ಕಾರ್ಯ ನಿರ್ವಾಹಕ ನಿರ್ದೇಶಕರ ಮೇಜಿನಿಂದ....
ಭಾರತದಲ್ಲಿ ಆಧುನಿಕ ಶಿಕ್ಷಣ ಎಂದು ಕರೆಸಿಕೊಳ್ಳುವ ಶಿಕ್ಷಣ ವ್ಯವಸ್ಥೆಗೆ ತಳಹದಿ ಹಾಕಿದವನು ಬ್ರಿಟಿಷ್‌

ಅಧಿಕಾರಿ ಮೆಕಾಲೆ ಎಂಬ ವಾದವಿದೆ. ಆದರೆ. ಭಾರತದಲ್ಲಿ ಸಾವಿರಾರು ವರ್ಷಗಳಿಂದ ಬೆಳೆದುಬಂದ
ಐತಿಹಾಸಿಕ ಶಿಕ್ಷಣ ವ್ಯವಸ್ಥೆಯಿತ್ತು. ಬ್ರಿಟಿಷರ ಆಡಳಿತ ಕಾಲದಲ್ಲಿ ಇಲ್ಲಿದ್ದ ಗುರುಕುಲ ಪದ್ಧತಿಗೆ ಇತಿಶ್ರೀ
ಹಾಡಲಾಯಿತು. ಮೆಕಾಲೆ ಪದ್ಧತಿಗೆ ಪೂರ್ವದಲ್ಲಿದ್ದ ಗುರುಕುಲ ಪದ್ಧತಿಯಲ್ಲಿ, ಶಿಕ್ಷಣ ನೀಡಲಾಗುತ್ತಿತ್ತು.
ಅಂದಿನ ಕಾಲೇಜುಗಳ ಪಠ್ಯದಲ್ಲಿ ವೇದಗಳ ಜೊತೆಗೆ ರಘುವಂಶ, ಕುಮಾರ ಸಂಭವ, ತರ್ಕಶಾಸ್ತ್ರ, ಕಾವ್ಯ,
ಸಿದ್ಧಾಂತ-ಕೌಮುದಿಗಳ ಜೊತೆಗೆ ದ್ರಾವಿಡ ವೇದವನ್ನೂ ಕಲಿಸಲಾಗುತ್ತಿತ್ತು.
ಕರ್ನಾಟಕದ ಬಳ್ಳಾರಿ ಜಿಲ್ಲೆಯ ಪ್ರಾಥಮಿಕ ಶಾಲೆಗಳಲ್ಲಿ ಗಣಿತ, ಸಂಸ್ಕೃತ, ಕನ್ನಡಗಳ ಜೊತೆಗೆ ವಿಶ್ವಕರ್ಮ
ಪುರಾಣ, ಚನ್ನಬಸವೇಶ್ವರ ಪುರಾಣ, ಬೇತಾಳ ಪಂಚವಿಂಶತಿ, ಗಿರಿಜಾ ಕಲ್ಯಾಣ, ಪಂಚತಂತ್ರ, ಕನಕದಾಸರ
ಮೋಹನ ತರಂಗಿಣಿ, ಶಬ್ದಮಣಿ ದರ್ಪಣ, ರಾಮಾಯಣ, ಭಾಗವತ, ಮಹಾಭಾರತ ಇತ್ಯಾದಿ
ಕಲಿಯುತ್ತಿದ್ದರು ಎನ್ನುವ ದಾಖಲೆಗಳು ಸಿಕ್ಕಿವೆ. ಈ ವಿವರಗಳೆಲ್ಲ ಧರ್ಮಪಾಲ್‌ ಅವರ 'ದಿ ಬ್ಯೂಟಿಫುಲ್‌

ಟ್ರೀ' ಕೃತಿಯಲ್ಲಿವೆ. ಬ್ರಿಟಿಷ್‌ ಮ್ಯೂಸಿಯಂನಲ್ಲಿದ್ದ ಭಾರತೀಯ ದಾಖಲೆಗಳ ಆಧಾರದಲ್ಲಿ ಈ ಕೃತಿ
ರಚನೆಯಾಗಿದೆ. ನಳಂದಾ, ತಕ್ಷಶಿಲಾ ಮುಂತಾದ ಬೃಹತ್‌ ವಿದ್ಯಾಲಯಗಳಲ್ಲಿ ವೇದ, ವಿಜ್ಞಾನ,

ವೈದ್ಯಕೀಯ ಮತ್ತು ಶಸ್ತ್ರಚಿಕಿತ್ಸೆ, ಬಿಲ್ವಿದ್ಯೆ, ಕೃಷಿ, ತತ್ವಜ್ಞಾನ, ಯೋಗ, ತರ್ಕ, ಮೀಮಾಂಸೆ,

ವ್ಯಾಕರಣಗಳನ್ನು ಕಲಿಸಲಾಗುತ್ತಿತ್ತು.
ಭಾರತದ ಶಿಕ್ಷಣ ವ್ಯವಸ್ಥೆ ಕಾಲದಿಂದ ಕಾಲಕ್ಕೆ ಪರಿಷ್ಕರಣೆಗಳಾಗುತ್ತಾ ಬರುತ್ತಿದೆ, ಅಭಿವೃದ್ದಿ ಮತ್ತು
ಆಧುನಿಕ ಕಾಲಗಳಿಗೆ ತಕ್ಕಂತೆ ಹೊಸ ಹೊಸ ರೂಪುಗಳನ್ನು ಪಡೆದುಕೊಳ್ಳುತ್ತಾ ಬರುತ್ತಿದೆ. ಅದರಂತೆಯೇ
ನಮ್ಮ ಸ್ವತಂತ್ರ ಭಾರತದಲ್ಲಿ ಒಟ್ಟು ನಾಲ್ಕು ಶಿಕ್ಷಣ ಆಯೋಗಗಳು ರಚನೆಯಾದವು. ಮೊದಲನೆಯದು
1948ರ ವಿಶ್ವವಿದ್ಯಾಲಯ ಶಿಕ್ಷಣ ಆಯೋಗ ಹಾಗೂ ಎರಡನೆಯದು 1952ರ ಮಾಧ್ಯಮಿಕ ಶಿಕ್ಷಣ
ಆಯೋಗ. ಮೊದಲ ಆಯೋಗ ಕೋರ್ಸ್‌ಗಳ ರಚನೆ, ಕಲಿಕೆಯ ಮಾಧ್ಯಮ ಇತ್ಯಾದಿಗಳ ಬಗ್ಗೆ ಗಮನ
ಕೊಟ್ಟಿತು. ಎರಡನೆಯದು ಪ್ರೌಢ ಹಾಗೂ ಪ್ರಶಿಕ್ಷಣಗಳ ಕಡೆಗೆ ಹೆಚ್ಚಿನ ಗಮನ ನೀಡಿತು. 1964-66ರ
ಶಿಕ್ಷಣ ಆಯೋಗ ಇಡೀ ದೇಶದ ಶಿಕ್ಷಣ ವಲಯಕ್ಕೆ ಒಂದು ಸ್ವರೂಪವನ್ನು ರಚಿಸಿಕೊಟ್ಟಿತು. ಇದರ
ವರದಿಯ ಆಧಾರದಲ್ಲೇ 1968ರ ಶಿಕ್ಷಣ ನೀತಿ ರೂಪುಗೊಂಡಿತು. 1968ರಲ್ಲಿ ದೇಶದ ಮೊದಲ ಶಿಕ್ಷಣ
ನೀತಿಯನ್ನು ಆಗಿನ ಪ್ರಧಾನಿ ಇಂದಿರಾ ಗಾಂಧಿ ಘೋಷಿಸಿದರು. ಇದನ್ನು 'ಕ್ರಾಂತಿಕಾರಿ ಮರುರಚನೆ'

ಎಂದು ಕರೆದರು. 
1985ರ ಜನವರಿಯಲ್ಲಿ ಆಗಿನ ಪ್ರಧಾನ ಮಂತ್ರಿ ರಾಜೀವ್‌ ಗಾಂಧಿ, ನೂತನ ಶಿಕ್ಷಣ ನೀತಿಯನ್ನು
ಘೋಷಿಸಿದರು. 'ಮಹಿಳೆಯರು, ಶೋಷಿತರು ಸೇರಿದಂತೆ ಶಿಕ್ಷಣವನ್ನು ಎಲ್ಲರಿಗೂ ಸಮಾನವಾಗಿ
ತಲುಪಿಸುವುದು' ಈ ನೀತಿಯ ಪ್ರಧಾನ ಆದ್ಯತೆಯಾಗಿತ್ತು. ಸ್ಕಾಲರ್‌ಶಿಪ್‌ಗಳನ್ನು ವಿಸ್ತರಿಸುವುದು,
ವಯಸ್ಕರ ಶಿಕ್ಷಣವನ್ನು ಉತ್ತೇಜಿಸುವುದು, ಪರಿಶಿಷ್ಟ ಜಾತಿ ಹಾಗೂ ವರ್ಗಗಳಿಂದ ಹೆಚ್ಚು ಶಿಕ್ಷಕರನ್ನು
ತರುವುದು, ಬಡ ಕುಟುಂಬಗಳು ಮಕ್ಕಳನ್ನು ಶಾಲೆಗೆ ಕಳುಹಿಸುವಂತಾಗಲು ಭತ್ಯೆ, ಹೊಸ ಸಂಸ್ಥೆಗಳ
ಸ್ಥಾಪನೆ, ವಸತಿನಿಲಯಗಳ ಹೆಚ್ಚಳವಾಯಿತು. ಪ್ರಾಥಮಿಕ ಶಾಲೆಗಳನ್ನು ದೇಶಾದ್ಯಂತ ಹೆಚ್ಚಿಸಲು
'ಆಪರೇಶನ್‌ ಬ್ಲ್ಯಾಕ್‌ಬೋರ್ಡ್‌' ಆರಂಭಿಸಲಾಯಿತು. ಮುಕ್ತ ವಿಶ್ವವಿದ್ಯಾನಿಲಯಗಳನ್ನು
ವಿಸ್ತರಿಸಲಾಯಿತು.

1992ರಲ್ಲಿ ಪಿ.ವಿ.ನರಸಿಂಹರಾವ್‌ ಸರಕಾರ ನೂತನ ಶಿಕ್ಷಣ ನೀತಿಯನ್ನು ಪರಿಷ್ಕರಿಸಿತು; 2005ರಲ್ಲಿ
ಮನಮೋಹನ್‌ ಸಿಂಗ್‌ ಸರಕಾರ ಇದನ್ನು ಜಾರಿಗೆ ತಂದಿತು. ಇದನ್ನು 'ಸಾಮಾನ್ಯ ಕನಿಷ್ಠ ಕಾರ್ಯಕ್ರಮ'

ಎಂದು ಕರೆಯಲಾಯಿತು. ದೇಶದ ಎಲ್ಲವೃತ್ತಿಪರ ಮತ್ತು ತಾಂತ್ರಿಕ ಕಾರ್ಯಕ್ರಮಗಳಿಗೆ ಸಾಮಾನ್ಯ ಪ್ರವೇಶ
ಪರೀಕ್ಷೆ ರೂಪಿಸಲಾಯಿತು.
ಪ್ರಸ್ತುತ ರಾಷ್ಟ್ರದಲ್ಲಿ 2020ರಲ್ಲಿ ಜಾರಿಯಾದ ನೂತನ ಶಿಕ್ಷಣ ನೀತಿಯು ಜಾರಿಯಾಗಿದ್ದು, ಕರ್ನಾಟಕದಲ್ಲಿ
ಸಂಪೂರ್ಣವಾಗಿ ರಾಷ್ಟ್ರೀಯ ಶಿಕ್ಷಣ ನೀತಿ ಬದಲಾಗಿ ರಾಜ್ಯ ಶಿಕ್ಷಣ ನೀತಿಯನ್ನು ರಚಿಸಲು ಶಿಕ್ಷಣ
ತಜ್ಞರಾದ ಪ್ರೊ.ಸುಖ್‌ ದೇವ್‌ ರವರ ಅಧ್ಯಕ್ಷತೆಯಲ್ಲಿ ಸಮಿತಿ ರಚಿಸಿ ಆ ಸಮಿತಿಯ ಶಿಫಾರಸ್ಸಿನಂತೆಯೇ
ಹಲವಾರು ರೀತಿಯ ಬದಲಾವಣೆಗಳನ್ನು ಅನುಷ್ಠಾನಗೊಳಿಸಿದೆ ಭಾರತದ ಸಂವಿಧಾನ ಜವಾಬ್ದಾರಿ
ನೀಡಿರುವಂತೆ ಶಿಕ್ಷಣವು ಕೇಂದ್ರ ಹಾಗೂ ರಾಜ್ಯ ಸರ್ಕಾರಗಳ ಸಮವರ್ತಿ ಪಟ್ಟಿಯಲ್ಲಿದೆ ಹಾಗಾಗಿ ಶಿಕ್ಷಣ
ಕ್ಷೇತ್ರಕ್ಕೆ ಎರಡು ಸರ್ಕಾರಗಳ ಸಹಕಾರ ಹಾಗೂ ಬದ್ದತೆ ಅವಶ್ಯಕವಿದೆ.

ಕರ್ನಾಟಕ ರಾಜ್ಯದಲ್ಲಿ ಶಿಕ್ಷಣ ಇಲಾಖೆಯೇ ವರದಿ ನೀಡಿರುವಂತೆಯೇ 03.06.2024 ರಂತೆ 33863

ಪ್ರಾಥಮಿಕ ಮತ್ತು ಪ್ರೌಢಶಾಲಾ ಶಿಕ್ಷಕರುಗಳ ಹುದ್ದೆಗಳು ಖಾಲಿ ಇದ್ದು, ಅತಿಥಿ ಶಿಕ್ಷಕಗಳ ಮೂಲಕ ಶಿಕ್ಷಕರ
ಕೊರತೆಯನ್ನು ನೀಗಿಸಲು ಮುಂದಾಗಿದೆ, ಇಂದಿಗೂ ಸಹ ಅತಿಥಿ ಶಿಕ್ಷಕರ ಮೂಲಕವೇ ಎಷ್ಟೋ ಶಾಲೆಗಳ
ಬಾಗಿಲು ತೆರೆಯುತ್ತಿರುವುದು ಕಾಣಲು ಸಿಗುತ್ತಿದೆ, ಜೊತೆಗೆ ಇನ್ನೂ ಸಹ ಮೂಲಭೂತ ಸೌಕರ್ಯಗಳನ್ನು
ದಕ್ಕಿಸಿಕೊಳ್ಳಲಾಗದ ಸ್ಥಿತಿಯಲ್ಲಿರುವ ಮುಂದುವರೆದು ತಾಂತ್ರಿಕ ಶಿಕ್ಷಣವನ್ನು ಕಾಣದ ಹಲವಾರು
ಪ್ರೌಢಶಾಲೆಗಳನ್ನು ಕಾಣಬಹುದಾಗಿದೆ, ಜೊತೆಗೆ ಅನುದಾನಿತ ಶಾಲೆಗಳಲ್ಲಿ ಶಿಕ್ಷಕರ ನೇಮಕಾತಿಗೆ
ಅನುಮೋದನೆ ನೀಡದಿರುವುದು ಹಲವಾರು ಶಾಲೆಗಳಲ್ಲಿ ವಿಷಯ ಶಿಕ್ಷಕರ ಕೊರತೆಗೆ ಕಾರಣವಾಗಿದೆ,

ಮಕ್ಕಳ ಗೈರು ಹಾಜರಿಯ ಮುಂದುವರೆಯುವಿಕೆ, ಈ ರೀತಿಯ ಎಲ್ಲಾ ಸಮಸ್ಯೆಗಳಿಗೆ ಪರಿಹಾರ
ಹುಡುಕುವತ್ತಾ ಸರ್ಕಾರ ಹಾಗೂ ಶಿಕ್ಷಣ ಭಾಗೀದಾರಿಕೆಯ ಸಂಸ್ಥೆಗಳು ಹಾಗೂ ಭಾಗೀದಾರರು
ಪ್ರಯತ್ನಿಸಲಿ.

ಸರ್ಕಾರಗಳು ಬದಲಾದಂತೆ ಚಿಂತನೆಗಳು ಹಾಗೂ ಕಾಲ ಕಾಲಕ್ಕೆ ತಕ್ಕ ಪಠ್ಯ ಪ್ರವಚನಗಳು ಬದಲಾಗುತ್ತವೆ,

ಏನೇ ಇರಲಿ 2024-25 ರ ಶೈಕ್ಷಣಿಕ ದಿನಗಳು ಆರಂಭವಾಗಿದ್ದು ಅಭಿವೃದ್ದಿಯ ತಳಹದಿಯಾದ ಶಿಕ್ಷಣ
ಯಾವುದೇ ರೀತಿಯ ಮುಲಾಜಿಗೆ, ದಿಗ್ಭಂಧನಗಳಿಗೆ, ಸಮಸ್ಯೆಗಳ ಸುಳಿಗೆ ಸಿಲುಕದೇ ವಿದ್ಯಾರ್ಥಿಗಳ
ಅಭಿವೃದ್ದಿಗೆ ಪೂರಕವಾಗಲಿ, 2024-25 ನೇ ಶೈಕ್ಷಣಿಕ ಸಾಲಿನ ಕಾರ್ಯಕ್ರಮಗಳಲ್ಲಿ
ಕಾರ್ಯೋನ್ಮುಖರಾಗುತ್ತಿರುವ ನಾಡಿನ ಎಲ್ಲಾ ಶಿಕ್ಷಕರು ಹಾಗೂ ವಿದ್ಯಾರ್ಥಿಗಳಿಗೆ ಶುಭ ಕೋರುತ್ತಾ
ಕರುನಾಡಿನ ಶೈಕ್ಷಣಿಕ ಕ್ಷೇತ್ರದ ಸಾಧನೆಗಳು ರಾಷ್ಟ್ರದ ಅಗ್ರಗಣ್ಯ ಸ್ಥಾನದಲ್ಲಿ ನಿಲ್ಲಲಿ ಹಾಗೂ
ಮಾದರಿಯಾಗಲಿ ಎಂದು ಆಶಿಸುತ್ತೇನೆ.

ಸದಾಶಯಗಳೊಂದಿಗೆ
ಡಾ.ಬಸವರಾಜು ಆರ್‌ ಶ್ರೇಷ್ಠ

ಕಾರ್ಯನಿರ್ವಾಹಕ ನಿರ್ದೇಶಕರು – ಗ್ರಾಮ್‌ 

 ಪ್ರತಿ ವರ್ಷದಂತೆ 2024-25 ನೇ ಶೈಕ್ಷಣಿಕ ಸಾಲು ಸಹ ಬಹಳ ಉತ್ಸುಕತೆಯಿಂದ ವಿಶೇಷವಾದ ಹಲವಾರು

ರೀತಿಯ ನಾವೀನ್ಯಗಳೊಡನೆ ಶಾಲೆಯ ಪ್ರಾರಂಭವಾಗಿರುವುದು ಸಂತಸ ತಂದಿದೆ, ಇಷ್ಟು ವರ್ಷಗಳು ಸಂದಿದ್ದರೂ

ಸಹ ಇನ್ನೂ ಸಹ ಶಾಲೆಯಿಂದ ಹೊರಗುಳಿಯುವ ಮಕ್ಕಳಗಳು ಪ್ರಮಾಣ ಹಾಗೇ ಉಳಿದಿದೆ, ಶಿಕ್ಷಣ ಮೂಲಭೂತ

ಹಕ್ಕಾಗಿದ್ದರು ಇದು ಜೀವಿಸುವ ಹಕ್ಕಿನ 21 / ಎ ನ ಭಾಗವಾಗಿದೆ. ಜೊತೆಗೆ ಮೂಲಭೂತ ಕರ್ತವ್ಯಗಳಲ್ಲಿ ಇತ್ತೀಚಿಗೆ

ತಿದ್ದುಪಡಿಯ ಅನ್ವಯ 11 ನೇ ಕರ್ತವ್ಯವಾಗಿ ಪೋಷಕರು ಮಕ್ಕಳಿಗೆ ಶಿಕ್ಷಣವನ್ನು ನೀಡಬೇಕಾಗಿದೆ, ವಿಶ್ವ ಸಂಸ್ಥೆಯ

ಯುನೆಸ್ಕೊ ಸಹ ತನ್ನ ಸದಸ್ಯ ರಾಷ್ಟ್ರಗಳಲ್ಲಿ ಮಕ್ಕಳಿಗೆ ಪ್ರಾಥಮಿಕ ಶಿಕ್ಷಣವು ಉಚಿತವಾಗಿರಬೇಕು ಮತ್ತು ಪ್ರಗತಿ

ಸಾಧಿಸಬೇಕು ಎಂದು ಒತ್ತಿ ಹೇಳುವ ಜೊತೆಗೆ ಹಲವಾರು ರೀತಿಯ ಕಾರ್ಯಕ್ರಮಗಳನ್ನು ರೂಪಿಸಿದೆ, ಇಷ್ಟಾದರೂ

ಶಾಲೆಯಿಂದ ಹೊರಗುಳಿದ ಮಕ್ಕಳುಗಳ ಪ್ರಮಾಣವನ್ನು ಸಂಪೂರ್ಣ ಸೊನ್ನೆ ಗೆ ತರಲು ಸಾಧ್ಯವಾಗದಿರುವುದು

ವಿಪರ್ಯಾಸವಾಗಿದೆ. 

ಶಾಲೆಯಿಂದ ಹೊರಗುಳಿದ ಮಕ್ಕಳ ಮನೆ ಮನೆ ಸಮೀಕ್ಷೆ ಮಾಡುವುದು ಸ್ಥಳೀಯ ಸಂಸ್ಥೆಗಳ ಕರ್ತವ್ಯವಾಗಿರುತ್ತದೆ

ಎಂದು ಮಾನ್ಯ  ಹೈಕೋರ್ಟ್‌ ಆದೇಶದ ಮೇರೆಗೆ ಗ್ರಾಮೀಣಾಭಿವೃದ್ದಿ ಮತ್ತು ಪಂಚಾಯತ್‌ ರಾಜ್‌ ಇಲಾಖೆಯು  

ಶಾಲೆಯಿಂದ ಹೊರಗುಳಿದ ಮಕ್ಕಳನ್ನು ಮುಖ್ಯವಾಹಿನಿಗೆ ತರಲು ಮತ್ತು ಶಾಲೆಯಿಂದ ಹೊರಗುಳಿದ ಮಕ್ಕಳು

ಹಾಗೂ ದಾಖಲಾಗದ ಮಕ್ಕಳ ಬಗ್ಗೆ ಕರ್ನಾಟಕದಲ್ಲಿ ಶಾಲೆಯಿಂದ ಹೊರಗುಳಿದಿರುವ 6 ರಿಂದ 18 ವರ್ಷದೊಳಗಿನ

ಮಕ್ಕಳ ನಿಖರ ಸಂಖ್ಯೆಯನ್ನು  ಪತ್ತೆ ಹಚ್ಚಲು ರಾಜ್ಯ ಸರ್ಕಾರ ಕ್ರಮ ಕೈಗೊಂಡಿದೆ. ಕಾರಣ ಕಳೆದ ವರ್ಷ

ಡಿಸೆಂಬರ್‌ನಲ್ಲಿ ಶಾಲಾ ಶಿಕ್ಷಣ ಮತ್ತು ಸಾಕ್ಷರತಾ ಇಲಾಖೆ, ಕರ್ನಾಟಕ ಸರ್ಕಾರ ಒದಗಿಸಿದ ಮಾಹಿತಿಯ ಪ್ರಕಾರ,

2022-2023ರ ಅವಧಿಯಲ್ಲಿ ಒಟ್ಟು 18,461 ಮಕ್ಕಳು ಶಾಲೆಯಿಂದ ಹೊರಗುಳಿದಿದ್ದರು. ಅತಿ ಹೆಚ್ಚು

ಡ್ರಾಪ್ಔಟ್‌ಗಳಲ್ಲಿ ಕರ್ನಾಟಕದ ರಾಜ್ಯ ದೇಶದಲ್ಲಿ ಏಳನೇ ಸ್ಥಾನದಲ್ಲಿದೆ. 2017-2023 ರ ನಡುವೆ - ಆರು

ವರ್ಷಗಳ ಅವಧಿ - 71,945 ವಿದ್ಯಾರ್ಥಿಗಳು ಶಾಲೆಗೆ ಹೋಗುವುದನ್ನು ನಿಲ್ಲಿಸಿದ್ದಾರೆ, ಸಮಗ್ರ ಶಿಕ್ಷಣ ಕರ್ನಾಟಕ

(SSK) ಯ ಅಂಕಿಅಂಶ ಇದನ್ನು ಬಹಿರಂಗಪಡಿಸುತ್ತದೆ. ಹಾಗಾಗಿ ತುಂಬಾ ತುರ್ತು ಮತ್ತು ಮುಖ್ಯವಾಗಿ ಈ

ಸಮೀಕ್ಷೆಯನ್ನು ಸರ್ಕಾರ ಪರಿಗಣಿಸಿದೆ. 

ಹಂತ ೧, ಶಾಲೆಗೆ ದಾಖಲಾಗದಿರುವ ಮಕ್ಕಳನ್ನು ಗರುತಿಸುವುದು: 

ಮಾನ್ಯ ಉಚ್ಛ ನ್ಯಾಯಾಲಯದ ನಿರ್ದೇಶನದಂತೆ ಶಾಲೆಗೆ ದಾಖಲಾಗದ ಮಕ್ಕಳ ಮಾಹಿತಿಯನ್ನು

ಪ್ರತ್ಯೇಕವಾಗಿ ಸಂಗ್ರಹಿಸಲು ಸೂಚಿಸಲಾಗಿದೆ. ಇದರಲ್ಲಿ ೬ ರಿಂದ ೧೪ ವರ್ಷ ವಯೋಮಾನದ ಮಕ್ಕಳ

ಮಾಹಿತಿಯನ್ನು ಒಳಗೊಂಡಿರುವುದು. ಈ ಮಕ್ಕಳ ಮಾಹಿತಿಯನ್ನು ಸಂಗ್ರಹಿಸುವ ಪೂರ್ವದಲ್ಲಿ

ಅಂಗನವಾಡಿ ಕೇಂದ್ರಗಳಲ್ಲಿರುವ ಎಲ್ಲಾ ಮಕ್ಕಳು ಶಾಲೆಗೆ ದಾಖಲಾಗಿರುವ ಬಗ್ಗೆ ಖಚಿತಪಡಿಸಿಕೊಳ್ಳುವುದು. 

ಸಮೀಕ್ಷೆಯ ಸಮಯದಲ್ಲಿ ವಲಸೆ ಹೋಗಿದ್ದ ಮಕ್ಕಳು, ಕೆಲವು ದಿನಗಳಲ್ಲಿ ವಾಪಸ್ಸು ಬರುವ ಸಂಭವವಿದ್ದಲ್ಲಿ

ಅಂತಹ ಮಕ್ಕಳನ್ನು ಗಣತಿಯ ಸ್ಥಳದಲ್ಲಿ ಪರಿಗಣಿಸಬೇಕು. ಬೇರೆ ಜಿಲ್ಲೆ/ತಾಲ್ಲೂಕುಗಳಲ್ಲಿ ಒಟ್ಟು ಇರುವ

ವಲಸೆ ಮಕ್ಕಳ ಪಟ್ಟಿಯನ್ನು ಪರಸ್ಪರ ಪರಿಶೀಲಿಸಿ, ವಿನಿಮಯ ಮಾಡಿಕೊಂಡು, ಎರಡೂ ಕಡೆ ಮಕ್ಕಳ ಹೆಸರು

ಪುನರಾವರ್ತನೆಯಾಗದಂತೆ ಖಚಿತಪಡಿಸಿಕೊಳ್ಳತಕ್ಕದ್ದು. ಇದು ಅತಿ ಮುಖ್ಯವಾದ ಕಾರ್ಯವಾಗಿದೆ. 

ಸಮೀಕ್ಷೆಯಲ್ಲಿ ಮಕ್ಕಳ ಮನೆಗಳಿಗೆ ಭೇಟಿ ನೀಡಿ, ಶಾಲೆಯಿಂದ ಹೊರಗೆ ಉಳಿದಿರುವ ಬಗ್ಗೆ

ಖಚಿತಪಡಿಸಿಕೊಳ್ಳುವುದು. 

ಶಾಲೆಯಿಂದ ಹೊರಗುಳಿದ ಮಕ್ಕಳ ಸಮೀಕ್ಷೆ – 2024,
ಮಕ್ಕಳ ನೈಜ ಸಮಸ್ಯೆಗಳು ಬಿಂಬಿತವಾಗಲಿ

ಹಂತ-೨: ಶಾಲೆಯಿಂದ ಹೊರಗುಳಿದ ಮಕ್ಕಳನ್ನು ಗುರುತಿಸಲು ವಿಶೇಷವಾಗಿ ಗಮನಿಸಬೇಕಾದ   

                ಸ್ಥಳಗಳು: 

ಸಮೀಕ್ಷೆ ಅಲ್ಲದೇ ಸ್ಥಳೀಯ ಸಂಸ್ಥೆಗಳ ವ್ಯಾಪ್ತಿಯ ಜನವಸತಿ ಪ್ರದೇಶಗಳಲ್ಲಿ ರಹಿತವಾಗಿರುವ ಕೈಗಾರಿಕಾ

ಸ್ಥಳಗಳು, ಕೃಷಿ ಕಾರ್ಮಿಕ ವಲಯಗಳು, ಕೊಳಗೇರಿಗಳು, ಬಸ್‌ ಮತ್ತು ರೈಲು ನಿಲ್ದಾಣ, ಧಾರ್ಮಿಕ ಕೇಂದ್ರಗಳು,

ಅನಾಥಾಶ್ರಮ, ಬಂದಿಖಾನೆಗಳು, ಕಟ್ಟಡ ಕಾಮಗಾರಿ ನಡೆಯುವ ಸ್ಥಳಗಳು, ಆಸ್ಪತ್ರೆಗಳು, ಹೋಟೇಲ್‌ಗಳು,

ಛತ್ರಗಳು, ಚಿತ್ರಮಂದಿರಗಳು, ಸಣ್ಣ ಕಾರ್ಖಾನೆಗಳು, ತಯಾರಿಸುವ ಸ್ಥಳಗಳು, ಮಂಡಕ್ಕಿ ಭಟ್ಟಿಗಳು ಹಾಗೂ

ಇತರೆ ಸ್ಥಳಗಳಲ್ಲಿ ಶಾಲೆಗಳಿಂದ ಮಕ್ಕಳು ಸಿಗುವುದರಿಂದ ನಗರ ಸ್ಥಳೀಯ ಸಂಸ್ಥೆಯ ವ್ಯಾಪ್ತಿಯಲ್ಲಿ (ಬಿಬಿಎಂಪಿ

ಒಳಗೊಂಡಂತೆ) ಮೇಲ್ಕಾಣಿಸಿದ ಸ್ಥಳಗಳನ್ನು ಮುಂಚಿತವಾಗಿ ಗುರುತಿಸಿಕೊಂಡು ಗಣತಿ ಕಾರ್ಯ

ಕೈಗೊಳ್ಳತಕ್ಕದ್ದು ಎಂದು ಸೂಚಿಸಿದೆ. 

ಈ ಸಮೀಕ್ಷೆಯ ಮುಖ್ಯಾಂಶಗಳು

ಗ್ರಾಮೀಣಾಭಿವೃದ್ಧಿ ಮತ್ತು ಪಂಚಾಯತ್ ರಾಜ್ ಇಲಾಖೆ(RDPR) ಮತ್ತು ಶಾಲಾ ಶಿಕ್ಷಣ ಮತ್ತು ಸಾಕ್ಷರತಾ

ಇಲಾಖೆ (DSEL) ಸಹಯೋಗದೊಂದಿಗೆ ಸಮೀಕ್ಷೆ ನಡೆಸಲಾಗುತ್ತದೆ. 

1.

ಮೊಬೈಲ್ ಆ್ಯಪ್ ಬಳಸಿ ಸಮೀಕ್ಷೆ ನಡೆಸಲು ಸ್ವಸಹಾಯ ಗುಂಪುಗಳ (SHG) ಮಹಿಳೆಯರನ್ನು

ಗಣತಿದಾರರನ್ನಾಗಿ ನೇಮಿಸಲಾಗುತ್ತದೆ.

2.

ಗ್ರಾಮ ಪಂಚಾಯಿತಿಯು ಮುಂದಾಳತ್ವ ವಹಿಸಲಿದೆ.3.

300 ಮನೆಗಳಿಗೆ ಒಬ್ಬರಂತೆ ಕನಿಷ್ಠ 10 ನೇ ತರಗತಿ ಶಿಕ್ಷಣ ಪಡೆದಿರುವ ಮಹಿಳಾ ಸ್ವ-ಸಹಾಯ ಗುಂಪಿನ

ಸದಸ್ಯರನ್ನು ನೇಮಿಸಲಾಗುತ್ತದೆ.

4.

ಜುಲೈ 31, 2024 ರ ತಿಂಗಳಾಂತ್ಯಕ್ಕೆ ಸಮೀಕ್ಷೆ ಕೊನೆಗೊಳ್ಳಲಿದೆ.5.

ನಾಗರಿಕ ಸೇವೆಗಳ ವಿದ್ಯುನ್ಮಾನ ವಿತರಣಾ ನಿರ್ದೇಶನಾಲಯ (EDCS) ಮೊಬೈಲ್ ಅಪ್ಲಿಕೇಶನ್ ನ್ನು

ಅಭಿವೃದ್ಧಿಪಡಿಸಿದೆ.

6.

ಮಕ್ಕಳ ಸರಿಯಾದ ವಿವರಗಳನ್ನು ನಮೂದಿಸಲು ಶಿಕ್ಷಣ ಇಲಾಖೆಯಿಂದ ಮಹಿಳೆಯರಿಗೆ ತರಬೇತಿ

ನೀಡಲಾಗುತ್ತದೆ.

7.

ಬೃಹತ್ ಬೆಂಗಳೂರು ಮಹಾನಗರ ಪಾಲಿಕೆಯು ನಗರದಲ್ಲಿ ಶಾಲೆ ಬಿಟ್ಟ ಮಕ್ಕಳ ಸಂಖ್ಯೆಯನ್ನು

ಕಂಡುಹಿಡಿಯಲು ಸಮೀಕ್ಷೆ ನಡೆಸಲು ಸಿದ್ಧವಾಗಿದೆ. ಮಾಹಿತಿ ಪ್ರಕಾರ ಪಾಲಿಕೆ ಸಮೀಕ್ಷೆಗೆ ಸುಮಾರು 3 ಕೋಟಿ

ರೂಪಾಯಿ ವೆಚ್ಚ ಮಾಡಲಿದೆ.

8.

ಸಮೀಕ್ಷೆಯನ್ನು ನಡೆಸುವ ಮಹಿಳೆಯರಿಗೆ ಅವರ ಸಮಯಕ್ಕೆ ಸಂಭಾವನೆ ಮತ್ತು ಇಂಟರ್ನೆಟ್ ವೆಚ್ಚಗಳಿಗಾಗಿ

ಭತ್ಯೆಯನ್ನು ನೀಡಲಾಗುತ್ತದೆ.

9.

ಬೆಂಗಳೂರು ಮಹಾನಗರ ಪಾಲಿಕೆಯು ಸ್ವಯಂ ಸೇವಾ ಸಂಸ್ಥೆಗಳ ಮೂಲಕ ಟೆಂಡರ್‌ ಗೆ ಆಹ್ವಾನಿಸಿದ್ದು, ಪ್ರತಿ

ಮನೆಯ ಸಮೀಕ್ಷೆಗೆ 10 ರೂಗಳನ್ನು ನಿಗದಿಪಡಿಸಿದೆ.

10.

– ವೆಂಕಟರಾಮು, ಗ್ರಾ.ಪಂ ಸದಸ್ಯರು, 
ಹೆಬ್ಬಾಳು, ಕೆ.ಆರ್‌.ನಗರ ತಾ.

ಮೈಸೂರು.

“ಪ್ರತಿ ಮನೆ ಮನೆಗೆ ಭೇಟಿ ನೀಡಿ ಸಮೀಕ್ಷೆ ನಡೆಸಲಾಗುತ್ತಿದೆ, ಕೆಲವರು ಚೆನ್ನಾಗಿ ಸ್ಪಂದಿಸುತ್ತಾರೆ ಮತ್ತೆ ಕೆಲವರು

ಯಾವುದೇ ಮಾಹಿತಿ ನೀಡದೇ ಸತಾಯಿಸುತ್ತಾರೆ, ಅಂತಹವರಿಗೆ ಅರ್ಥ ಮಾಡಿಸಬೇಕು ನಂತರ ಸಮೀಕ್ಷೆ

ಮಾಡಬೇಕಾಗಿದೆ, ಯಾವ ಕಾರಣಕ್ಕೆ ಶಾಲೆ ಬಿಟ್ಟಿರಿ ಎಂದರೆ ಕೆಲವು ಹುಡುಗರು ಯಾವುದೇ ಕಾರಣ ಹೇಳದೇ

ನಿರಾಸಕ್ತಿಯಿಂದ ಬಿಟ್ಟೆ ಎಂದು ಹೇಳುತ್ತಾರೆ, ರಾಜ್ಯದ ಅಭಿವೃದ್ದಿಯ ಹಿತದೃಷ್ಟಿಯಿಂದ ನಡೆಯುತ್ತಿರುವ ಈ

ಸಮೀಕ್ಷೆಯ ಭಾಗವಾಗಿರುವುದಕ್ಕೆ ನಮಗೆ ಸಂತಸವಿದೆ, 

 - ಪವಿತ್ರ, ಎಲ್‌ಸಿಆರ್‌ಪಿ,
ಸಂಜೀವಿನಿ ಯೋಜನೆ, ಗ್ರಾ.ಪಂ.

ಜಯಪುರ, ಮೈಸೂರು.

ಸಮುದಾಯದ ಧ್ವನಿ

ಮೂಲ ಕಾರಣಗಳನ್ನು ಪರಿಹರಿಸುವ ಮೂಲಕ ಮತ್ತು ಬೆಂಬಲ ಕ್ರಮಗಳನ್ನು ಒದಗಿಸುವ ಮೂಲಕ ಶಾಲೆ

ಬಿಡುವುದನ್ನು ತಡೆಗಟ್ಟುವ ಸಮಗ್ರ ಯೋಜನೆಯು ಪ್ರಗತಿಯನ್ನು ಉಳಿಸಿಕೊಳ್ಳಲು ಮತ್ತು ದೇಶದ ಭವಿಷ್ಯದ

ಪ್ರಜೆಗಳ ಜೀವನದಲ್ಲಿ ಶಾಶ್ವತವಾದ ವ್ಯತ್ಯಾಸವನ್ನು ಸೃಷ್ಟಿಸಲು ಸಹಾಯ ಮಾಡುತ್ತದೆ. ಶಾಲೆಯಿಂದ

ಹೊರಗುಳಿಯುವುದು ಮತ್ತು ಬಾಲ ಕಾರ್ಮಿಕರು ಒಂದೇ ನಾಣ್ಯದ ಎರಡು ಮುಖಗಳು

- ನಾಗಸಿಂಹ  G ರಾವ್,ನಿರ್ದೇಶಕರು,
ಚೈಲ್ಡ್ ರೈಟ್ಸ್ ಟ್ರಸ್ಟ್ (ಸಿಆರ್‌ಟಿ) [ಕೃಪೆ:
ಕನ್ನಡ ಪ್ರಭ] 

“ ಶಾಲೆಯಿಂದ ಹೊರಗುಳಿದ ಮಕ್ಕಳ ಸಂಖ್ಯೆ ಈಗಾಗಲೇ ಹಲವಾರು ಸಮೀಕ್ಷೆಗಳ ಮೂಲಕ ರುಜುವಾತಾಗಿದೆ,

ಹೈಕೋರ್ಟ್‌ ಈ ನಿಟ್ಟಿನಲ್ಲಿ ಸೂಕ್ತವಾದ ಸಂಖ್ಯೆಯನ್ನು ನಿರೀಕ್ಷಿಸಿರುವುದು ಬಹಳ ಗಂಭೀರವಾಗಿ ನ್ಯಾಯಾಂಗ

ಇದನ್ನು ಪರಿಗಣಿಸಿದೆ ಎಂಬುದಾಗಿದೆ, ಆ ಮಕ್ಕಳನ್ನು ಮತ್ತೆ ಶೈಕ್ಷಣಿಕ ಮುಖ್ಯವಾಹಿನಿಗೆ ತರಬೇಕಾದಾಗ

ಎದುರಾಗುವ ಸವಾಲುಗಳು ಹಾಗೂ ಸಮಸ್ಯೆಗಳ ಪರಿಹಾರಕ್ಕೆ ಸರ್ಕಾರ ಸೂಕ್ತ ಕ್ರಮ ಕೈಗೊಳ್ಳಲು ಈಗಲೇ

ಸಂಶೋಧನೆ ಹಾಗೂ ಭಾಗೀದಾರರನ್ನೊಳಗೊಂಡ ಸೂಕ್ತ ಕ್ರಿಯಾ ಯೋಜನೆಯಾಗಲಿ” 

5



www.graam.org.in 6

ಪರಿಶಿಷ್ಟ ಜಾತಿಯ ವಿದ್ಯಾರ್ಥಿಗಳ ವಸತಿ ಶಿಕ್ಷಣಕ್ಕಾಗಿ ಕೇಂದ್ರ
ಸರ್ಕಾರದ 'ಶ್ರೇಷ್ಠ' ಯೋಜನೆ

SHRESHTA (RESIDENTIAL EDUCATION FOR STUDENTS IN HIGH
SCHOOLS IN TARGETED AREAS)

ಸಾಮಾಜಿಕ ನ್ಯಾಯ ಮತ್ತು ಸಬಲೀಕರಣ ಸಚಿವಾಲಯವು ಉದ್ದೇಶಿತ ಪ್ರದೇಶಗಳಲ್ಲಿ ಪ್ರೌಢಶಾಲೆಯಲ್ಲಿ

ಪರಿಶಿಷ್ಟ ಜಾತಿ (ಎಸ್.ಸಿ) ವಿದ್ಯಾರ್ಥಿಗಳಿಗೆ ವಸತಿ ಶಿಕ್ಷಣಕ್ಕಾಗಿ SHRESHTA ಯೋಜನೆಯನ್ನು ಪ್ರಾರಂಭಿಸಿದೆ.

ಈ ಯೋಜನೆಯ ಮೂಲಕ, 9 ನೇ ತರಗತಿಯಿಂದ 11 ನೇ ತರಗತಿಯವರೆಗಿನ ಪ್ರತಿಭಾವಂತ ವಿದ್ಯಾರ್ಥಿಗಳ

ಎಲ್ಲಾ ಶೈಕ್ಷಣಿಕ ವೆಚ್ಚಗಳನ್ನು ಭರಿಸುವ ವಿದ್ಯಾರ್ಥಿವೇತನವನ್ನು ಒದಗಿಸಲಾಗುತ್ತದೆ. ಪರಿಶಿಷ್ಟ ಜಾತಿಗೆ ಸೇರಿದ

ವಿದ್ಯಾರ್ಥಿಗಳು ಮಾತ್ರ ಈ ಯೋಜನೆಯ ಲಾಭ ಪಡೆಯಲು ಸಾಧ್ಯವಾಗುತ್ತದೆ. ಈ ಯೋಜನೆಯ

ಪ್ರಯೋಜನವನ್ನು ಪಡೆಯಲು, ವಿದ್ಯಾರ್ಥಿಗಳು NETS ಎಂದು ಕರೆಯಲ್ಪಡುವ ಪ್ರವೇಶ ಪರೀಕ್ಷೆ ಅಥವಾ

ಶ್ರೇಷ್ಟಕ್ಕಾಗಿ ರಾಷ್ಟ್ರೀಯ ಪ್ರವೇಶ ಪರೀಕ್ಷೆಯನ್ನು ತೆಗೆದುಕೊಳ್ಳಬೇಕಾಗುತ್ತದೆ. ರಾಷ್ಟ್ರೀಯ ಪರೀಕ್ಷಾ ಏಜೆನ್ಸಿಯು

ಕಂಪ್ಯೂಟರ್ ಆಧಾರಿತ ಮೋಡ್‌ನಲ್ಲಿ ನಡೆಸುವ ರಾಷ್ಟ್ರೀಯ ಮಟ್ಟದ ಪರೀಕ್ಷೆಯಾಗಿದೆ.

ಭಾರತದಲ್ಲಿ ಪರಿಶಿಷ್ಟ ಜಾತಿಗಳ ಶಿಕ್ಷಣ ಮತ್ತು ಸಾಮಾಜಿಕ-ಆರ್ಥಿಕ ಅಭಿವೃದ್ಧಿಯನ್ನು ಉತ್ತೇಜಿಸುವ ನಿಟ್ಟಿನಲ್ಲಿ,

ಸಾಮಾಜಿಕ ನ್ಯಾಯ ಮತ್ತು ಸಬಲೀಕರಣ ಸಚಿವಾಲಯವು 'ವಿದ್ಯಾರ್ಥಿಗಳಿಗಾಗಿ ವಸತಿ ಶಿಕ್ಷಣ ಯೋಜನೆ' ಅನ್ನು

ಪ್ರಾರಂಭಿಸಿದೆ. ಶ್ರೇಷ್ಠ ಯೋಜನೆಯ ಪ್ರಾಥಮಿಕ ಉದ್ದೇಶವು ಸರ್ಕಾರದ ಅಭಿವೃದ್ಧಿ ಉಪಕ್ರಮಗಳ ವ್ಯಾಪ್ತಿಯನ್ನು

ವಿಸ್ತರಿಸುವುದು ಮತ್ತು ಶಿಕ್ಷಣ ಕ್ಷೇತ್ರದೊಳಗೆ ಪರಿಶಿಷ್ಟ ಜಾತಿಯ ಪ್ರಾಬಲ್ಯವಿರುವ ಪ್ರದೇಶಗಳಲ್ಲಿ ಸೇವಾ

ಅಂತರವನ್ನು ಪರಿಹರಿಸುವುದಾಗಿದೆ. 

ಗುರಿ ಮತ್ತು ಉದ್ದೇಶಗಳು.

ಸರ್ಕಾರೇತರ ಸಂಸ್ಥೆಗಳು(NGO) ಮತ್ತು ಉತ್ತಮ ಗುಣಮಟ್ಟದ ಶಿಕ್ಷಣವನ್ನು ಒದಗಿಸುವ ವಸತಿ ಸಹಿತ

ಪ್ರೌಢಶಾಲೆಗಳು ನಡೆಸುವ ಸಂಸ್ಥೆಗಳ ಸಹಯೋಗದ ಮೂಲಕ ಈ ಯೋಜನೆಯು ಇದನ್ನು ಸಾಧಿಸುವ

ಗುರಿಯನ್ನು ಹೊಂದಿದೆ. ಪರಿಶಿಷ್ಟ ಜಾತಿಯ ವಿದ್ಯಾರ್ಥಿಗಳ ಸಾಮಾಜಿಕ-ಆರ್ಥಿಕ ಉನ್ನತಿ ಮತ್ತು ಒಟ್ಟಾರೆ

ಅಭಿವೃದ್ಧಿಗೆ ಅವರ ಭವಿಷ್ಯದ ಅವಕಾಶಗಳನ್ನು ಖಾತ್ರಿಪಡಿಸಿಕೊಳ್ಳಲು ಅನುವು ಮಾಡಿಕೊಡುವ

ವಾತಾವರಣವನ್ನು ಸೃಷ್ಟಿಸುವುದು ಶ್ರೇಷ್ಠ ಯೋಜನೆಯ ಉದ್ದೇಶವಾಗಿದೆ.

ಈ ಯೋಜನೆಯು ಎರಡು ವಿಧಾನಗಳಲ್ಲಿ ಅನುಷ್ಠಾನವಾಗುತ್ತದೆ. 

1. ಮೊದಲನೆಯದು ಶ್ರೇಷ್ಠ ಶಾಲೆಗಳು(ಅತ್ಯುತ್ತಮ CBSE/ರಾಜ್ಯ ಮಂಡಳಿ ಸಂಯೋಜಿತ ಖಾಸಗಿ ವಸತಿ

ಶಾಲೆಗಳು). ಇದರ ಅಡಿಯಲ್ಲಿ, ರಾಷ್ಟ್ರೀಯ ಪರೀಕ್ಷಾ ಏಜೆನ್ಸಿ(NTA) ನಡೆಸುವ ರಾಷ್ಟ್ರೀಯ ಪ್ರವೇಶ ಪರೀಕ್ಷೆ

(NETS) ಮೂಲಕ ರಾಜ್ಯಗಳು/ಕೇಂದ್ರಾಡಳಿತ ಪ್ರದೇಶಗಳಿಂದ ನಿರ್ದಿಷ್ಟ ಸಂಖ್ಯೆಯ ಪ್ರತಿಭಾನ್ವಿತ ಪರಿಶಿಷ್ಟ

ಜಾತಿಯ ವಿದ್ಯಾರ್ಥಿಗಳಿಗೆ ಪ್ರವೇಶ ನೀಡಲಾಗುತ್ತದೆ. ಆಯ್ಕೆಯಾದ ವಿದ್ಯಾರ್ಥಿಗಳಿಗೆ 9ನೇ ಮತ್ತು 11ನೇ

ತರಗತಿಯಲ್ಲಿ CBSE/ರಾಜ್ಯ ಮಂಡಳಿಗಳಿಗೆ ಸಂಯೋಜಿತವಾಗಿರುವ ಅತ್ಯುತ್ತಮ ಖಾಸಗಿ ವಸತಿ ಶಾಲೆಗಳಲ್ಲಿ

ಪ್ರವೇಶವನ್ನು ನೀಡಲಾಗುತ್ತದೆ. ಇದರಿಂದಾಗಿ ಅವರು 12ನೇ ತರಗತಿಯವರೆಗೆ ತಮ್ಮ ಶಿಕ್ಷಣವನ್ನು

ಪೂರ್ಣಗೊಳಿಸಬಹುದು. ಆಯ್ಕೆ ಪ್ರಕ್ರಿಯೆಯು ಕಳೆದ ಮೂರು ವರ್ಷಗಳಲ್ಲಿ ಶೇಕಡಾ 75ಕ್ಕಿಂತ ಹೆಚ್ಚು

ಉತ್ತೀರ್ಣರಾಗಿರುವ CBSE ಆಧಾರಿತ ಖಾಸಗಿ ವಸತಿ ಶಾಲೆಗಳನ್ನು ಗುರುತಿಸಲಾಗಿದೆ. ಪೋಷಕರ ವಾರ್ಷಿಕ

ಆದಾಯ ರೂ 2.5 ಲಕ್ಷದವರೆಗಿನ ಸುಮಾರು 3000 ಪರಿಶಿಷ್ಟ ಜಾತಿಯ ವಿದ್ಯಾರ್ಥಿಗಳನ್ನು ವಾರ್ಷಿಕವಾಗಿ ಅವರ

ಅರ್ಹತೆಯ ಆಧಾರದ ಮೇಲೆ ಆಯ್ಕೆ ಮಾಡಲಾಗುತ್ತದೆ



ಈ ಯೋಜನೆಯು ಪ್ರತಿ ವಿದ್ಯಾರ್ಥಿಯ ಸಂಪೂರ್ಣ ಶುಲ್ಕವನ್ನು ಒಳಗೊಂಡಿದೆ. ಇದರಲ್ಲಿ ಶಾಲಾ ಶುಲ್ಕಗಳು

(ಬೋಧನಾ ಶುಲ್ಕಗಳು) ಮತ್ತು ಹಾಸ್ಟೆಲ್ ಶುಲ್ಕಗಳು (ಮೆಸ್ ಶುಲ್ಕಗಳು) ಸೇರಿವೆ. ಪ್ರತಿ ತರಗತಿಗೆ ಸ್ವೀಕಾರಾರ್ಹ

ಶುಲ್ಕವನ್ನು ಈ ಕೆಳಗಿನಂತೆ ನಿರ್ದಿಷ್ಟಪಡಿಸಲಾಗಿದೆ. 

1.9ನೇ ತರಗತಿಗೆ 1,00,000 ರೂ.

2.10ನೇ ತರಗತಿಗೆ 1,10,000 ರೂ. 

3.11ನೇ ತರಗತಿಗೆ 1,25,000 ರೂ. 

4.12ನೇ ತರಗತಿಗೆ 1,35,000 ರೂಪಾಯಿ ಆಗಲಿದೆ.

ಈ ಯೋಜನೆಯು ಆಯ್ದ ಶಾಲೆಗಳಲ್ಲಿ ಬ್ರಿಡ್ಜ್ ಕೋರ್ಸ್ ಅನ್ನು ಒಳಗೊಂಡಿದೆ. ಇದು ವಿದ್ಯಾರ್ಥಿಗಳ ವೈಯಕ್ತಿಕ

ಶೈಕ್ಷಣಿಕ ಅಗತ್ಯಗಳನ್ನು ಕೇಂದ್ರೀಕರಿಸುತ್ತದೆ. ಶಾಲಾ ಪರಿಸರಕ್ಕೆ ಅವರ ಹೊಂದಾಣಿಕೆಗೆ ಸಹಾಯ ಮಾಡುತ್ತದೆ. ಬ್ರಿಡ್ಜ್

ಕೋರ್ಸ್‌ನ ವಾರ್ಷಿಕ ಶುಲ್ಕದ ಶೇಕಡ 10ರಷ್ಟು ವೆಚ್ಚವನ್ನು ಸಹ ಇಲಾಖೆಯು ಭರಿಸುತ್ತದೆ. ಸಚಿವಾಲಯವು

ವಿದ್ಯಾರ್ಥಿಗಳ ಪ್ರಗತಿಯನ್ನು ನಿಯಮಿತವಾಗಿ ಮೇಲ್ವಿಚಾರಣೆ ಮಾಡುತ್ತದೆ.

2. NGO/VO ನಡೆಸುವ ಶಾಲೆಗಳು/ಹಾಸ್ಟೆಲ್‌ಗಳು ಇದರ ಅಡಿಯಲ್ಲಿ ಬರುತ್ತದೆ. 12ನೇ ತರಗತಿಯವರೆಗೆ

ಶಿಕ್ಷಣವನ್ನು ಒದಗಿಸುವ ಸ್ವಯಂ ಸೇವಾ ಸಂಸ್ಥೆಗಳು (VOs) ಮತ್ತು NGO ಗಳು ನಡೆಸುವ ಶಾಲೆಗಳು ಮತ್ತು

ಹಾಸ್ಟೆಲ್‌ಗಳಿಗೆ ಪ್ರತ್ಯೇಕವಾಗಿ ಅನ್ವಯಿಸುತ್ತದೆ. ಅನುದಾನಿತ ಅನುದಾನವನ್ನು ಸ್ವೀಕರಿಸುವ ಮತ್ತು ತೃಪ್ತಿಕರವಾಗಿ

ಕಾರ್ಯನಿರ್ವಹಿಸುತ್ತಿರುವ ಶಾಲೆಗಳು ಮತ್ತು ಹಾಸ್ಟೆಲ್‌ಗಳು ಈ ಕ್ರಮದಲ್ಲಿ ಪ್ರಯೋಜನಗಳನ್ನು ಪಡೆಯುವುದನ್ನು

ಮುಂದುವರಿಸುತ್ತವೆ.

ಬಿಡುಗಡೆಯ ಪ್ರಕಾರ, ಈ ಯೋಜನೆಯಡಿಯಲ್ಲಿ ಈ ಶಾಲೆಗಳಲ್ಲಿ ಪ್ರವೇಶ ಬಯಸುವ ಪರಿಶಿಷ್ಟ ಜಾತಿಯ

ವಿದ್ಯಾರ್ಥಿಗಳಿಗೆ ಶಾಲಾ ಶುಲ್ಕ ಮತ್ತು ವಸತಿ ಶುಲ್ಕಗಳನ್ನು ಭರಿಸಲು ಅನುದಾನವನ್ನು ಒದಗಿಸಲಾಗಿದೆ.

ಅನ್ವಯವಾಗುವ ಮಾರ್ಗಸೂಚಿಗಳ ಆಧಾರದ ಮೇಲೆ ಪ್ರತಿ SC ವಿದ್ಯಾರ್ಥಿಗೆ ಅನುದಾನದ ಮೊತ್ತವನ್ನು

ನಿರ್ದಿಷ್ಟಪಡಿಸಲಾಗಿದೆ. ಪರಿಶಿಷ್ಟ ಜಾತಿಯ ವಿದ್ಯಾರ್ಥಿಗಳ ಸಮಗ್ರ ಅಭಿವೃದ್ಧಿಗೆ ಗುಣಮಟ್ಟದ ಶಿಕ್ಷಣ ಮತ್ತು

ಅವಕಾಶಗಳನ್ನು ಖಚಿತಪಡಿಸಿಕೊಳ್ಳಲು ಸರ್ಕಾರದ ಬದ್ಧತೆಯನ್ನು ಶ್ರೇಷ್ಠ ಯೋಜನೆಯು ಸೂಚಿಸುತ್ತದೆ.

                                                                                                              - ಸಂಪಾದಕೀಯ

ಶ್ರೇಷ್ಠ ಯೋಜನೆಯ ಬಗ್ಗೆ ಜಾಗೃತಿ ಮೂಡಿಸಲು ಸರ್ಕಾರಗಳು ಕ್ರಮ ಕೈಗೊಳ್ಳಲಿ.

“ಕೇಂದ್ರ ಸರ್ಕಾರವು ಈ ರೀತಿಯ ಕಾರ್ಯಕ್ರಮಗಳನ್ನು ಜಾರಿಗೆ ತಂದಿರುವುದು ಬಹಳ ಸಂತಸ ಹಾಗೂ
ಸ್ವಾಗತಾರ್ಹವಾಗಿದೆ, ಇದರಿಂದ ಪರಿಶಿಷ್ಟ ಜಾತಿಯ ಬಡ ಮಕ್ಕಳು ಉತ್ತಮ ಅಂಕಗಳಿಸಲು ಹಾಗೂ ಶೈಕ್ಷಣಿಕವಾಗಿ
ಅಭಿವೃದ್ದಿ ಹೊಂದಲು ಸಹಾಯವಾಗುವ ಕಾರ್ಯಕ್ರಮವಾಗಿದೆ, ಆದರೆ ಈ ಕಾರ್ಯಕ್ರಮಗಳ ಬಗ್ಗೆ ಸಮುದಾಯದ
ಜನರಿಗೆ ಹಾಗೂ ವಿದ್ಯಾರ್ಥಿಗಳಿಗೆ ಅರಿವೇ ಇಲ್ಲ, ಶ್ರೇಷ್ಠ ಯೋಜನೆಯ ಬಗ್ಗೆ ನನ್ನ ಅನುಭವದಲ್ಲಿ ಹೇಳುವುದಾದರೆ
ಶೇ.2 ರಷ್ಟು ಮಂದಿಗೂ ಜಾಗೃತಿ ಇಲ್ಲ, ಈ ಕಾರ್ಯಕ್ರಮದ ಬಗ್ಗೆ ಜಾಗೃತಿ ಮೂಡಿಸುವಲ್ಲಿ ಸರ್ಕಾರದ ಸಮಾಜ ಕಲ್ಯಾಣ
ಇಲಾಖೆ ಹಾಗೂ ಶಿಕ್ಷಣ ಇಲಾಖೆ ಆಸಕ್ತಿ ವಹಿಸಲಿ ಎಂದು ಒತ್ತಾಯಿಸುತ್ತೇನೆ” . 

ಉಮಾ ಮಹದೇವ, 

ಜಿಲ್ಲಾ ಸಂಚಾಲಕರು, ದಸಂಸ(ಬಣ ರಹಿತ)



ಕರ್ನಾಟಕ ರಾಜ್ಯ ಸರ್ಕಾರ.

ಕರ್ನಾಟಕ ಸರ್ಕಾರವು ರಾಜ್ಯ ಬಜೆಟ್‌ ನ ಶೇ.12 (44,422 ಕೋಟಿ) ರಷ್ಟು ಹಣವನ್ನು ಶಿಕ್ಷಣ ಕ್ಷೇತ್ರಕ್ಕೆ

ಮೀಸಲಿಟ್ಟಿದೆ.

1.

ಶಿಕ್ಷಣ ಕ್ಷೇತ್ರಕ್ಕೆ ಹೆಚ್ಚು ಹಣವನ್ನು ಮೀಸಲಿಟ್ಟ ಭಾರತದ 6 ನೇ ರಾಜ್ಯ. ಮೊದಲ ಐದು ರಾಜ್ಯಗಳೆಂದರೆ

ಕ್ರಮವಾಗಿ ಮಹಾರಾಷ್ಟ್ರ, ಗೋವಾ,ಕೇರಳ, ತಮಿಳುನಾಡು ಮತ್ತು ಆಂಧ್ರ ಪ್ರದೇಶ. 

2.

3ರಿಂದ 5ನೇ ತರಗತಿಯ ಮಕ್ಕಳಿಗೆ ಗಣಿತದ ಆಸಕ್ತಿ ಮೂಡಿಸಲು J-PAL ಸಂಸ್ಥೆಯ ಸಹಯೋಗದಲ್ಲಿ

ʼಗಣಿತ-ಗಣಕʼ ಕಾರ್ಯಕ್ರಮ.

3.

20 ಸಾವಿರ ವಿದ್ಯಾರ್ಥಿಗಳಿಗೆ ನೀಟ್‌, ಜೆಇಇ, ಸಿಇಟಿ ತರಬೇತಿ, 2000 ಸರಕಾರಿ ಪ್ರಾಥಮಿಕ

ಶಾಲೆಗಳನ್ನು ದ್ವಿಭಾಷಾ ಮಾಧ್ಯಮ(ಕನ್ನಡ-ಇಂಗ್ಲಿಷ್‌) ವಾಗಿ ಪರಿವರ್ತಿಸುವುದು.

4.

ಅಲ್ಪಸಂಖ್ಯಾತರ ಇಲಾಖೆಯಡಿ ಹೊಸದಾಗಿ ನೂರು ಮೌಲಾನ ಆಝಾದ್‌ ಶಾಲೆಗಳನ್ನು

ತೆರೆಯುವುದು.

5.

ಕೇಂದ್ರ ಸರ್ಕಾರ

ಕೇಂದ್ರ ಸರ್ಕಾರವು ಶಿಕ್ಷಣ ಮತ್ತು ಉದ್ಯೋಗ ಮತ್ತು ಕೌಶಲ್ಯಾಭಿವೃದ್ದಿಗಾಗಿ 1.48 ಲಕ್ಷ ಕೋಟಿ

ರೂಪಾಯಿಗಳನ್ನು ನೀಡಲಿದೆ

1.

ದೇಶೀಯ ಸಂಸ್ಥೆಗಳಲ್ಲಿ ಉನ್ನತ ಶಿಕ್ಷಣಕ್ಕಾಗಿ ವಿದ್ಯಾರ್ಥಿಗಳಿಗೆ 10 ಲಕ್ಷ ರೂ.ವರೆಗಿನ ಸಾಲಗಳಿಗೆ

ಆರ್ಥಿಕ ಬೆಂಬಲವನ್ನು ನೀಡಲಾಗುವುದು.

2.

ರಾಜ್ಯ ಸರ್ಕಾರಗಳು ಮತ್ತು ಕೈಗಾರಿಕೆಗಳ ಸಹಯೋಗದಲ್ಲಿ ಕೌಶಲ್ಯಕ್ಕಾಗಿ ಹೊಸ ಕೇಂದ್ರ ಪ್ರಾಯೋಜಿತ

ಯೋಜನೆ. ಐದು ವರ್ಷಗಳ ಅವಧಿಯಲ್ಲಿ ಸುಮಾರು 20 ಲಕ್ಷ ಯುವಕರಿಗೆ ಕೌಶಲ್ಯದ ಗುರಿ.

3.

ಒಟ್ಟು 1,000 ಕೈಗಾರಿಕಾ ತರಬೇತಿ ಸಂಸ್ಥೆಗಳನ್ನು ಮೇಲ್ದರ್ಜೆಗೇರಿಸಲಾಗುವುದು ಮತ್ತು ಕೋರ್ಸ್

ವಿಷಯ ಮತ್ತು ವಿನ್ಯಾಸವನ್ನು ಕೈಗಾರಿಕೆಗಳ ಕೌಶಲ್ಯ ಅಗತ್ಯಗಳಿಗೆ ತಕ್ಕಂತೆ ಜೋಡಿಸುವುದು.

4.

ಒಂದು ಕೋಟಿ ಯುವಕರಿಗೆ ಇಂಟರ್ನ್‌ಶಿಪ್ ಒದಗಿಸುವುದು, ರೂ 5000 ಸ್ಟೈಫಂಡ್ ಮತ್ತು ರೂ

6000 ಒಂದು ಬಾರಿ ಸಹಾಯವನ್ನು ಪಡೆಯಲಿದ್ದಾರೆ. CSR ನಿಧಿಯಿಂದ ಸರ್ಕಾರದ ಇಂಟರ್ನ್‌ಶಿಪ್

ಯೋಜನೆಯ ವೆಚ್ಚವನ್ನು ಭರಿಸುವುದು.

5.

-ಸಂಪಾದಕೀಯ

www.graam.org.in

ಈ ಯೋಜನೆಯು ಆರ್ಥಿಕವಾಗಿ ದುರ್ಬಲ ವರ್ಗದ ವಿದ್ಯಾರ್ಥಿಗಳಿಗೆ ಉನ್ನತ ಶಿಕ್ಷಣವನ್ನು ಪಡೆಯಲು

ಹಣಕಾಸಿನ ನೆರವು ನೀಡುತ್ತದೆ. ಈ ಯೋಜನೆಯಡಿ 8ನೇ ತರಗತಿ ಪರೀಕ್ಷೆಯಲ್ಲಿ ಉತ್ತಮ ಅಂಕ ಗಳಿಸಿದ

ವಿದ್ಯಾರ್ಥಿಗಳಿಗೆ ವಿದ್ಯಾರ್ಥಿ ವೇತನ ನೀಡಲಾಗುತ್ತದೆ.

ಕೇಂದ್ರ ಸರ್ಕಾರ ಪ್ರಾಯೋಜಿತ ಯೋಜನೆ "ನ್ಯಾಷನಲ್ ಮೀನ್ಸ್-ಕಮ್-ಮೆರಿಟ್ ಸ್ಕಾಲರ್‌ಶಿಪ್ ಸ್ಕೀಮ್

(ಎನ್‌ಎಂಎಂಎಸ್‌ಎಸ್)" ಅನ್ನು ಮೇ, 2008 ರಲ್ಲಿ ಪ್ರಾರಂಭಿಸಲಾಯಿತು. ಇದನ್ನು ಮಾನವ ಸಂಪನ್ಮೂಲ

ಅಭಿವೃದ್ಧಿ ಸಚಿವಾಲಯದ ಅಡಿಯಲ್ಲಿ ಶಾಲಾ ಶಿಕ್ಷಣ ಮತ್ತು ಸಾಕ್ಷರತಾ ಇಲಾಖೆಯಿಂದ

ಜಾರಿಗೊಳಿಸಲಾಗಿದೆ. ಆರ್ಥಿಕವಾಗಿ ದುರ್ಬಲ ವರ್ಗಗಳ ಪ್ರತಿಭಾವಂತ ವಿದ್ಯಾರ್ಥಿಗಳಿಗೆ 8 ನೇ

ತರಗತಿಯಿಂದ ಹೊರಗುಳಿಯುವುದನ್ನು ತಡೆಯಲು ಮತ್ತು ದ್ವಿತೀಯ ಹಂತದಲ್ಲಿ ಅಧ್ಯಯನವನ್ನು

ಮುಂದುವರಿಸಲು ಅವರನ್ನು ಪ್ರೋತ್ಸಾಹಿಸಲು ವಿದ್ಯಾರ್ಥಿವೇತನವನ್ನು ನೀಡುವುದು ಯೋಜನೆಯ

ಉದ್ದೇಶವಾಗಿದೆ. ರಾಜ್ಯ ಸರ್ಕಾರ, ಸರ್ಕಾರಿ ಅನುದಾನಿತ ಮತ್ತು ಸ್ಥಳೀಯ ಸಂಸ್ಥೆಗಳ ಶಾಲೆಗಳಲ್ಲಿ 9 ನೇ

ತರಗತಿ ಯಿಂದ 12 ನೇ ತರಗತಿಗತಿಯವರೆಗೆ ಅಧ್ಯಯನ ಮಾಡಲು ಆಯ್ಕೆಯಾದ ವಿದ್ಯಾರ್ಥಿಗಳಿಗೆ ಪ್ರತಿ

ವರ್ಷಕ್ಕೆ 12000/- (ತಿಂಗಳಿಗೆ ರೂ. 1000/- ದಂತೆ) ನೀಡಲಾಗುತ್ತದೆ. ವಿವಿಧ ರಾಜ್ಯಗಳು/ ಕೇಂದ್ರಾಡಳಿತ

ಪ್ರದೇಶಗಳಿಗೆ ವಿದ್ಯಾರ್ಥಿವೇತನದ ಕೋಟಾ ಇದೆ. ಎಲ್ಲಾ ಮೂಲಗಳಿಂದ ಪೋಷಕರ ಆದಾಯವು

ರೂ1,50,000/-.ಗಿಂತ ಹೆಚ್ಚಿಲ್ಲದ ವಿದ್ಯಾರ್ಥಿಗಳು. ವಿದ್ಯಾರ್ಥಿವೇತನವನ್ನು ಪಡೆಯಲು ಅರ್ಹರಾಗಿರುತ್ತಾರೆ.

ರಾಜ್ಯ ಸರ್ಕಾರದ ನಿಯಮಗಳ ಪ್ರಕಾರ ಮೀಸಲಾತಿ ಇದೆ. ರಾಜ್ಯ ಸರ್ಕಾರಗಳು ನಡೆಸುವ ಪರೀಕ್ಷೆಯ

ಮೂಲಕ ವಿದ್ಯಾರ್ಥಿ ವೇತನದ ಅರ್ಹ ಅಭ್ಯರ್ಥಿಗಳನ್ನು ಆಯ್ಕೆ ಮಾಡಲಾಗುತ್ತದೆ. ಸ್ಕಾಲರ್‌ಶಿಪ್‌ಗಳನ್ನು

ಸ್ಟೇಟ್ ಬ್ಯಾಂಕ್ ಆಫ್ ಇಂಡಿಯಾ ನೇರವಾಗಿ ವಿದ್ಯಾರ್ಥಿಗಳ ಬ್ಯಾಂಕ್ ಖಾತೆಗಳಿಗೆ ತ್ರೈಮಾಸಿಕ ಆಧಾರದ

ಮೇಲೆ ವಿತರಿಸುತ್ತದೆ.

ಯಾರು ಅರ್ಹರಲ್ಲ.

“ಕೇಂದ್ರೀಯ ವಿದ್ಯಾಲಯಗಳು ಮತ್ತು “ಜವಾಹರ್ ವವೋದಯ ವಿದ್ಯಾಲಯಗಳಲ್ಲಿ” ಕಲಿಯುತ್ತಿರುವ

ವಿದ್ಯಾರ್ಥಿಗಳು 

1.

ವಸತಿ, ವಸತಿ ಶಿಕ್ಷಣದಂತಹ ಸೌಲಭ್ಯಗಳನ್ನು ಒದಗಿಸುವ ರಾಜ್ಯ ಸರ್ಕಾರಿ ಸಂಸ್ಥೆಗಳು ನಡೆಸುತ್ತಿರುವ

ವಸತಿ ಶಾಲೆಗಳಲ್ಲಿ ಓದುತ್ತಿರುವ ವಿದ್ಯಾರ್ಥಿಗಳು ಮತ್ತು ಖಾಸಗಿ ಶಾಲೆಗಳಲ್ಲಿ ಓದುತ್ತಿರುವ

ವಿದ್ಯಾರ್ಥಿಗಳು ಸಹ ಈ ಯೋಜನೆಯಡಿ ವಿದ್ಯಾರ್ಥಿವೇತನಕ್ಕೆ ಅರ್ಹರಲ್ಲ.

2.



“ ಎಲ್ಲಾ ಶಾಲೆಗಳಲ್ಲೂ ಶಿಕ್ಷಣ ಇಲಾಖೆಯ ಕಾರ್ಯಕ್ರಮಗಳ ಬಗ್ಗೆ ಜಾಹೀರಾತು ಫಲಕ ಅಳವಡಿಸಲಿ.

ಶಿಕ್ಷಣ ಇಲಾಖೆಯಡಿ ಬರುವ ಹಲವಾರು ರೀತಿಯ ಕಾರ್ಯಕ್ರಮಗಳು ಹಾಗೂ ಯೋಜನೆಗಳ ಬಗ್ಗೆ ಜನರಲ್ಲಿ ಸೂಕ್ತ

ರೀತಿಯ ಜಾಗೃತಿ ಕೊರತೆ ಇದ್ದು, ಎಲ್ಲಾ ಸರ್ಕಾರಿ ಕಛೇರಿಗಳಂತೆ ಶಾಲೆಗಳಲ್ಲಿಯು ಸಾರ್ವಜನಿಕ ಮಾಹಿತಿ

ಪ್ರಕಟಣೆಗಳ ಮೂಲಕ ಶಿಕ್ಷಣ ಇಲಾಖೆಯ ಕಾರ್ಯಕ್ರಮಗಳ ಜಾಹೀರಾತು ಹಾಗೂ ಮಾಹಿತಿಗಳನ್ನು ಒದಗಿಸುವ

ಫಲಕಗಳನ್ನು ಅಳವಡಿಸಲಿ”.

ಸಮುದಾಯದ ಧ್ವನಿ

ಗ್ರಾಮೀಣ ಭಾಗದಲ್ಲಿ ತರಬೇತಿ ಕೇಂದ್ರಗಳನ್ನು ತೆರೆಯಲಿ

“ಎನ್‌ಎಂಎಂಎಸ್‌ ಪರೀಕ್ಷೆಗಳ ಬಗ್ಗೆ ಗ್ರಾಮೀಣ ಪ್ರದೇಶದಲ್ಲಿ ಸೂಕ್ತ ತಿಳುವಳಿಕೆ ಜಾಗೃತಿ ಇನ್ನೂ ಸಹ ಬಂದಿಲ್ಲ

ಹಾಗಾಗಿ ಶಿಕ್ಷಣ ಇಲಾಖೆ ಹಾಗೂ ಗ್ರಾಮ ಪಂಚಾಯಿತಿಗಳು ಇದರ ಬಗ್ಗೆ ಜಾಗೃತಿ ಮೂಡಿಸುವ ಜೊತೆಗೆ ಗ್ರಾಮೀಣ

ಪ್ರದೇಶದ ಮಕ್ಕಳಿಗೆ ಈ ಪರೀಕ್ಷೆ ಎದುರಿಸಲು ಸೂಕ್ತ ತರಬೇತಿ ಕೇಂದ್ರಗಳನ್ನು ತೆರೆದು ತರಬೇತಿ ನೀಡಲು

ಮುಂದಾಗಲಿ, ಇದರಿಂದ ಹಲವಾರು ಬಡವರ ಮಕ್ಕಳು ಹಾಗೂ ಹೆಣ್ಣು ಮಕ್ಕಳ ಶಿಕ್ಷಣಕ್ಕೆ ಸಹಾಯವಾಗಲಿದೆ” 

-ಬಿ.ಮೂರ್ತಿ, ಮಾಜಿ ಅಧ್ಯಕ್ಷರು,
ಸಂಶೋಧನಾ ವಿದ್ಯಾರ್ಥಿಗಳಸಂಘ,
ಮೈವಿವಿ, ಮೈಸೂರು.

ಗ್ರಾಮ ಪಂಚಾಯಿತಿಗಳು ಯಾವುದೇ ಪಕ್ಷವನ್ನು ಪ್ರತಿನಿಧಿಸಬಾರದು ಎಂಬ ನಿಯಮವಿದ್ದರೂ, ಎಲ್ಲರೂ ಒಂದಲ್ಲ

ಒಂದು ಪಕ್ಷದ ಕಾರ್ಯಕರ್ತರಾಗಿ ಸ್ವ-ಪ್ರತಿಷ್ಠೆ ಹಾಗೂ ವಿರೋಧಿಗಳು ಎಂದು ಭಾವಿಸಿ ಒಬ್ಬರ ಕೆಲಸವನ್ನು

ಇನ್ನೊಬ್ಬರು ವಿರೋಧಿಸುವುದಷ್ಟೆ ಆಗುತ್ತದೆ, ಜೊತೆಗೆ ಆಸಕ್ತಿಯ ಕೊರತೆಗಳು ಸಹ ನರೇಗಾ ಕಾಮಗಾರಿಗಳ ಸೂಕ್ತ

ಅನುಷ್ಠಾನಕ್ಕೆ ಅಡೆತಡೆಗಳಾಗಿವೆ, ಶಾಲೆಗಳ ಅಭಿವೃದ್ದಿಯ ಬಗ್ಗೆ ಎಲ್ಲಾ ನರೇಗಾ ಅನುಷ್ಠಾನಾಧಿಕಾರಿಗಳಾದರೂ

ಸೂಕ್ತ ಕ್ರಮವಹಿಸಬೇಕು ಆ ರೀತಿ ಮಾಡಲು ಜಿಲ್ಲಾ ಪಂಚಾಯತ್‌ ನ ಮುಖ್ಯ ಕಾರ್ಯನಿರ್ವಹಣಾಧಿಕಾರಿಗಳು

ಕ್ರಮ ಕೈಗೊಂಡರೆ ಸಾಧ್ಯವಾಗಲಿದೆ” 

- ಶಿಪಮೂರ್ತಿ, ಗ್ರಾಮದ
ಯಜಮಾನರು ಹಾಗೂ ಎಸ್‌ಡಿಎಂಸಿ
ಅಧ್ಯಕ್ಷರು, ವಡ್ಡರಗುಡಿ ಸಹಿಪ್ರಾ ಶಾಲೆ,

ಹುಣಸೂರು ತಾ.



ಗ್ರಾಮೀಣ ಭಾಗದಲ್ಲಿ ಶಾಲೆಗಳ ಮೂಲಭೂತ ಸೌಕರ್ಯಗಳ ಅಭಿವೃದ್ದಿಗೆ ಮಹಾತ್ಮ ಗಾಂಧಿ ಉದ್ಯೋಗ ಖಾತ್ರಿ

ಯೋಜನೆಯಲ್ಲಿ ಎಲ್ಲಾ ರೀತಿಯಲ್ಲೂ ಅವಕಾಶಗಳಿದ್ದು, ಕಟ್ಟಡ ನಿರ್ಮಾಣ, ಅಡುಗೆ ಕೊಠಡಿ, ಕಿಚನ್‌ ಗಾರ್ಡನ್‌,

ಕಾಂಪೌಂಡ್‌ ನಿರ್ಮಾಣ, ಆಟದ ಮೈದಾನಗಳ ಅಭಿವೃದ್ದಿ, ಶೌಚಾಲಯ ನಿರ್ಮಾಣ, ಕುಡಿಯುವ ನೀರು ಮತ್ತು

ನೀರಿನ ಸಂಪರ್ಕ, ಚರಂಡಿಗಳ ನಿರ್ಮಾಣ ಹೀಗೆ ಎಲ್ಲಾ ರೀತಿಯ ಅವಕಾಶಗಳಿದ್ದು, ಇನ್ನೂ ಸಹ ಕರ್ನಾಟಕದ

ಸಾವಿರಾರು ಶಾಲೆಗಳು ಮೂಲಭೂತ ಸೌಕರ್ಯಗಳಿಂದ ವಂಚಿತವಾಗಿದ್ದರೂ ಗ್ರಾಮ ಪಂಚಾಯಿತಿಯ ಆಡಳಿತ

ಮಂಡಳಿ ಹಾಗೂ ಎನ್‌ಆರ್‌ಇಜಿಎ ಅನುಷ್ಠಾನಾಧಿಕಾರಿಗಳು ಆಸಕ್ತಿ ವಹಿಸದಿರುವುದು ಬಹಳ ಬೇಸರದ

ಸಂಗತಿಯಾಗಿದೆ, ಈ ಸಾಲಿನ ಬಜೆಟ್‌ ನಲ್ಲಿ ಕೇಂದ್ರ ಸರ್ಕಾರ ಕಳೆದ ಸಾಲಿಗಿಂತ ಹೆಚ್ಚುವರಿಯಾಗಿ 26 ಸಾವಿರ

ಕೋಟಿಯನ್ನು ಅಂದರೆ ಒಟ್ಟು 86 ಸಾವಿರ ಕೋಟಿಗಳನ್ನು ಮಹಾತ್ಮ ಗಾಂಧಿ ಉದ್ಯೋಗ ಖಾತ್ರಿ ಯೋಜನೆಗೆ

ನೀಡಿದ್ದು, ಆ ಮೂಲಕ ಗ್ರಾಮೀಣ ಭಾಗದ ಜನರ ಅದರಲ್ಲೂ ಅಕುಶಲ ಕರ್ಮಿಗಳಿಗೆ ಉದ್ಯೋಗವನ್ನು ಒದಗಿಸಲು

ಕೇಂದ್ರ ಸರ್ಕಾರ ಮುಂದಾಗಿರುವುದು ಅನುಕೂಲವಾಗಿದೆ. ಒಂದು ಕಲ್ಲಿನಲ್ಲಿ ಎರಡು ಹಕ್ಕಿಯನ್ನು ಹೊಡೆಯುವ

ಚಾಣಾಕ್ಷತನದ ನಡೆಗಳನ್ನು ಗ್ರಾಮ ಪಂಚಾಯಿತಿಗಳು ಶಾಲಾ ಶಿಕ್ಷಣಕ್ಕೆ ಮೊದಲ ಆದ್ಯತೆಯನ್ನು ನೀಡುವ ಮೂಲಕ

ಶಾಲೆಗಳ ಮೂಲಭೂತ ಸೌಕರ್ಯಗಳ ಅಭಿವೃದ್ದಿಗೆಆಸಕ್ತಿ ವಹಿಸಲಿ. 

ಭಾರತದಲ್ಲಿ ಹಲವಾರು ರೀತಿಯ ಶಿಕ್ಷಣ ಪದ್ದತಿಗಳಿವೆ, ಪೋಷಕರಿಗೆ ಶಾಲೆ ಆಯ್ಕೆ ಮಾಡುವುದೇ ಒಂದು

ಸವಾಲಾಗಿದೆ, ನಮ್ಮ ಮಗುವಿಗೆ ಯಾವ ಶಾಲೆ ಉತ್ತಮ ಎಂದು ಇತರರ ಅಭಿಪ್ರಾಯಗಳನ್ನು ಪಡೆದು

ಅಂತಿಮಗೊಳಿಸುವುದೇ ಒಂದು ತಲೆ ನೋವಾಗಿದೆ ಏಕೆಂದರೆ ಒಬ್ಬೊಬ್ಬರು ಒಂದೊಂದು ರೀತಿಯ ಅನುಭವ,

ಅನುಭಾವಗಳನ್ನು ಹೇಳುತ್ತಾರೆ ಹಾಗಾಗಿ ಫಿನ್‌ಲ್ಯಾಂಡ್‌ ನಂತೆ ಒಂದು ದೇಶ, ಒಂದು ಶಿಕ್ಷಣ ಪದ್ದತಿ ತಂದಲ್ಲಿ ಭಾರತದ

ಶಿಕ್ಷಣ ವಲಯದ ಗರಿಷ್ಠ ಪ್ರಮಾಣದ ಸಮಸ್ಯೆಗಳು ಬಗೆಹರಿಯಲಿವೆ!

ಈ ಕಾರ್ಯವೇನು ಹೊಸದಾಗಿ ಮಾಡಬೇಕು ಅದಕ್ಕೆ ನೀತಿ – ನಿರೂಪಣೆಗಳ ಸವಾಲುಗಳೇನು ಎಂದು

ಯೋಚಿಸಬೇಕಾದ ಅನಿವಾರ್ಯತೆಯೇನು ಇಲ್ಲ, ಈಗಾಗಲೇ ಹಲವಾರು ರೀತಿಯ ಸೂಕ್ತ ಉದಾಹರಣೆಗಳು

ರಾಜ್ಯದೆಲ್ಲೆಡೆ ಸಿಗುತ್ತವೆ. ಕೆಲವನ್ನು ನೋಡುವುದಾದರೆ, ಗದಗ ಜಿಲ್ಲೆಯ ರೋಣ ಮತ್ತು ಗಜೇಂದ್ರಗಡ

ತಾಲ್ಲೂಕುಗಳಲ್ಲಿ ಮೈಲುಗಲ್ಲನ್ನೇ ಸೃಷ್ಠಿಸಿದ್ದು, 2022 ರಲ್ಲಿ ಇಲ್ಲಿ ಸುಮಾರು 17 ಶಾಲೆಗಳಲ್ಲಿ ಆಟದ ಮೈದಾನಗಳ

ಅಭಿವೃದ್ದಿ ಪಡಿಸಲಾಗಿದೆ ಅದರಲ್ಲಿ ಫುಟ್‌ಬಾಲ್‌, ವಾಲಿಬಾಲ್‌, ಬಾಸ್ಕೆಟ್‌ ಬಾಲ್‌ ಹೀಗೆ ವಿನೂತನ ವಾದಂತಹ

ಕ್ರೀಡೆಗಳಿಗೆ ಸರ್ಕಾರಿ ಶಾಲೆಗಳಲ್ಲಿ ಸಾಧ್ಯತೆಯನ್ನು ಮಾಡಿ ತೋರಿಸಲಾಗಿದೆ. ಸುಮಾರು 13 ಶಾಲಗಳಿಗೆ ಕಾಂಪೌಂಡ್‌

ನಿರ್ಮಾಣ, 3 ಶಾಲೆಗಳಲ್ಲಿ ಉದ್ಯಾನಗಳ ಅಭಿವೃದ್ದಿ, ಸುಮಾರು 18 ಶಾಲೆಯಗಳಲ್ಲಿ ಹೆಣ್ಣು ಮಕ್ಕಳ ಪಿಂಕ್‌ ಹೈಟೆಕ್‌

ಶೌಚಾಲಯ, 56 ಶಾಲೆಗಳಲ್ಲಿ ಶೌಚಾಲಯಗಳ ಸಮಸ್ಯೆ ನಿವಾರಣೆ ಹಾಗೆಯೇ 38 ಶಾಲೆಗಳಲ್ಲಿ ಪೌಷ್ಠಿಕ ಕೈತೋಟ

ನಿರ್ಮಾಣ ಮಾಡಲು ನರೇಗಾ ಕಾಮಗಾರಿಗಳ ಮೂಲಕ ಕ್ರಮ ಕೈಗೊಂಡಿದ್ದು, ಶಾಲೆಗಳು ಮಾದರಿ ಶಾಲೆಗಳತ್ತ ಹೆಜ್ಜೆ

ಹಾಕಲು ಕಾಮಗಾರಿಗಳು ಕಾರಣವಾಗಿವೆ. 

ಈ ರೀತಿಯ ನರೇಗಾದಡಿ ಶಾಲೆಗಳನ್ನು ಅಭಿವೃದ್ದಿಪಡಿಸಿರುವ ಉದಾಹರಣೆಗಳು ಎಲ್ಲಾ ಜಿಲ್ಲೆಗಳಲ್ಲಿ ಸಿಕ್ಕಿದರೂ

ಸಹ ಎಲ್ಲ ಗ್ರಾ.ಪಂ ಗಳಲ್ಲೂ ಸಿಗುವುದಿಲ್ಲ, ಅಲ್ಲಿನ ಹಲವಾರು ಸಣ್ಣ ಪುಟ್ಟ ಗೊಂದಲಗಳು ಹಾಗೂ

ಊಹಾಪೋಹಗಳಿಂದಲೇ ಜನರು ನರೇಗಾ ಕಾರ್ಯಕ್ರಮವನ್ನು ಕಾಮಧೇನಾಗಿ ಬಳಸಿಕೊಳ್ಳಲು

ವಿಫಲರಾಗುತ್ತಿದ್ದಾರೆ. ಇದೇ ರೀತಿಯ ಉದಾಹರಣೆಗಳು ಗಂಗಾವತಿ ತಾಲ್ಲೂಕಿನಲ್ಲಿ ಕಾಣಲು ಸಿಗುತ್ತದೆ, ಶಾಲೆಗಳ

ಆವರಣ ಅಭಿವೃದ್ದಿ, ಆಟದ ಮೈದಾನಗಳು, ಅಡುಗೆ ಕೋಣೆಗಳು ನಿರ್ಮಾಣ, ಶೌಚಾಲಯಗಳ ನಿರ್ಮಾಣ, ಮಳೆ

ನೀರಿನ ಸಂಗ್ರಹಣಾ ಕಾಮಗಾರಿಗಳು ಸರ್ಕಾರಿ ಶಾಲೆಗಳನ್ನು ಮೂಲಭೂತ ಸೌಕರ್ಯಗಳ ಕೊರತೆಯ ಪಟ್ಟಿಯಿಂದ

ಆಚೆ ತರಲು ನರೇಗಾ ಸಹಾಯಕವಾಗಿದೆ, ಹಾಗೆಯೇ ಚಿಕ್ಕೋಡಿ ತಾಲ್ಲೂಕಿನಲ್ಲಿ ಕೆಲವು ಶಾಲೆಗಳ ಮೂಲಭೂತ

ಸೌಕರ್ಯಗಳನ್ನು ಅಭಿವೃದ್ದಿಪಡಿಸಿ ಶಾಲೆಗಳನ್ನು ಮಾದರಿ ಮಾಡಲಾಗಿದೆ.

 

ರಾಯಚೂರು ಜಿಲ್ಲೆಯ ಗಂಜಳ್ಳಿ ಶಾಲೆಯ ಭೋಜನಾಲಯ ಅಭಿವೃದ್ದಿ, ಕಾಂಪೌಂಡ್‌ ಹಾಗೂ ಶೌಚಾಲಯ ಹಾಗೂ

ಆಟದ ಮೈದಾನಗಳ ಅಭಿವೃದ್ದಿ ಆ ಶಾಲೆಯ ಅಂಟಿದ್ದ ಶಾಪವನ್ನು ವಿಮೋಚನೆ ಮಾಡಿದೆ ಎಂಬುದರ ಮಟ್ಟಿಗೆ

ಜನರು ಹಾಗೂ ಸಿಬ್ಬಂದಿ ಸಂತೋಷಪಡುವಷ್ಟು ಉತ್ತಮವಾದ ರೀತಿ ಶಾಲಾಭಿವೃದ್ದಿ ಸಾಧ್ಯವಾಗಿದೆ. ಹೀಗೆ

ಕರ್ನಾಟಕದ ಎಲ್ಲಾ ಜಿಲ್ಲೆಗಳಲ್ಲೂ  ಗ್ರಾಮ ಪಂಚಾಯಿತಿಗಳು ಸರ್ಕಾರಿ ಶಾಲೆಗಳ ಅಗತ್ಯತೆಯನ್ನು ಅರಿತು ಸೂಕ್ತ

ರೀತಿಯಲ್ಲಿ ನರೇಗಾ ಕಾಮಗಾರಿಗಳ ಕ್ರಿಯಾ ಯೋಜನೆಗಳನ್ನು ಕೈಗೊಳ್ಳಲಿ.

- ಮಹದೇವಸ್ವಾಮಿ, ಎಸ್‌ಡಿಎಂಸಿ ಅಧ್ಯಕ್ಷರು,
ಸ.ಹಿ.ಪ್ರಾ.ಶಾಲೆ, ಚುಂಚರಾಯನಹುಂಡಿ, ಮೈಸೂರು.

ಭಾರತದಲ್ಲಿ ಹಲವಾರು ರೀತಿಯ ಶಿಕ್ಷಣ ಪದ್ದತಿಗಳಿವೆ,

ಪೋಷಕರಿಗೆ ಶಾಲೆ ಆಯ್ಕೆ ಮಾಡುವುದೇ ಒಂದು

ಸವಾಲಾಗಿದೆ, ನಮ್ಮ ಮಗುವಿಗೆ ಯಾವ ಶಾಲೆ ಉತ್ತಮ ಎಂದು

ಇತರರ ಅಭಿಪ್ರಾಯಗಳನ್ನು ಪಡೆದು ಅಂತಿಮಗೊಳಿಸುವುದೇ

ಒಂದು ತಲೆ ನೋವಾಗಿದೆ ಏಕೆಂದರೆ ಒಬ್ಬೊಬ್ಬರು

ಒಂದೊಂದು ರೀತಿಯ ಅನುಭವ, ಅನುಭಾವಗಳನ್ನು

ಹೇಳುತ್ತಾರೆ ಹಾಗಾಗಿ ಫಿನ್‌ಲ್ಯಾಂಡ್‌ ನಂತೆ ಒಂದು ದೇಶ,

ಒಂದು ಶಿಕ್ಷಣ ಪದ್ದತಿ ತಂದಲ್ಲಿ ಭಾರತದ ಶಿಕ್ಷಣ ವಲಯದ

ಗರಿಷ್ಠ ಪ್ರಮಾಣದ ಸಮಸ್ಯೆಗಳು ಬಗೆಹರಿಯಲಿವೆ!



ಪ್ರಜಾಪ್ರಭುತ್ವದ ಮೌಲ್ಯಗಳಾದ ಸಮತೆ, ಸಮಾನತೆ, ಸ್ವಾತಂತ್ರ್ಯ, ಭಾತೃತ್ವ, ಮತ ನಿರಪೇಕ್ಷತೆ, ಸಾರ್ವಭೌಮ,

ಜಾತ್ಯಾತೀತತೆಯಿಂದ ರೂಪಿತವಾದ ಶೈಕ್ಷಣಿಕ ನಾಯಕತ್ವ ಗುಣಾತ್ಮಕ ಶಿಕ್ಷಣಕ್ಕೆ ಬುನಾದಿಯಾಗಿದೆ. ಪ್ರತೀ ಮಗುವು

ತನ್ನದೇ ಆದ ವೈಶಿಷ್ಟ್ಯತೆ ಹಾಗೂ ಹಿನ್ನಲೆಯೊಂದಿಗೆ ಶಾಲೆಗೆ ಬರುತ್ತದೆ. ಮಗುವಿನ ಆಸಕ್ತಿ ಹಾಗು

ಸಾಮರ್ಥ್ಯಕ್ಕನುಗುಣವಾಗಿ ತನ್ನನ್ನು ಅಭಿವೃದ್ಧಿಪಡಿಸಿಕೊಳ್ಳಲು ನೀಡುವ ಶಿಕ್ಷಣ ದೇಶದ ಅಭ್ಯುದಯವನ್ನು

ಸಾಧಿಸುವ ನಿಟ್ಟಿನಲ್ಲಿ ಗುರುತರವಾದ ಅಂಶ. ಶಾಲೆಯಲ್ಲಿ ಮಕ್ಕಳಿಗೆ ಪೂರಕವಾದ ಉತ್ತಮ ಕಲಿಕಾ

ವಾತಾವರಣವನ್ನು ನಿರ್ಮಾಣ ಮಾಡುವುದು ನಮ್ಮೆಲ್ಲರ ಆದ್ಯ ಕರ್ತವ್ಯ. 'ಇಂದಿನ ಮಕ್ಕಳೇ ಇಂದಿನ ಪ್ರಜೆಗಳು' ಈ

ನಿಟ್ಟಿನಲ್ಲಿ ಶಿಕ್ಷಣ ಸಾರಥಿಗಳು ಕಾರ್ಯ ಪ್ರವೃತ್ತರಾಗಬೇಕಾಗಿದೆ.

ಒಂದು ಗುಣಾತ್ಮಕ ಶಿಕ್ಷಣ ವ್ಯವಸ್ಥೆ ಅಲ್ಲಿನ ಶಿಕ್ಷಕರಷ್ಟೇ ಉತ್ತಮವಾಗಿರುತ್ತದೆಯೆಂಬುದು ಅನುಭವದ ಮಾತು.

ಶಿಕ್ಷಣದಲ್ಲಿ ಗುಣಾತ್ಮಕತೆ! ಇದು ಎಲ್ಲ ರಾಷ್ಟ್ರಗಳ ಮುಂದಿರುವ ದೊಡ್ಡ ಸವಾಲು. ಗುಣಾತ್ಮಕತೆಯ ಜೊತೆ ಜೊತೆಗೆ

ಸಮತೆಯನ್ನು ಸಾಧಿಸುವುದು ಅದಕ್ಕಿಂತಲೂ ದೊಡ್ಡ ಸವಾಲು. ಭಾರತ ಇದಕ್ಕೆ ಹೊರತಲ್ಲ. ಎಲ್ಲಿ ಬೋಧನೆ ಮತ್ತು

ಕಲಿಕೆ ಸಂತಸದಾಯಕವಾಗಿರುತ್ತದೋ ಅಲ್ಲಿ ಗುಣಾತ್ಮಕತೆ ಕಟ್ಟಿಟ್ಟ ಫಲಿತಾಂಶ. ಶಿಕ್ಷನಿಗೆ ಅತ್ಯುತ್ತಮ ಕಲಿಕಾ

ಅನುಭವಗಳನ್ನು ಒದಗಿಸಿದ ಸಂತಪ್ತಿಯಿದ್ದರೆ, ಮಕ್ಕಳಿಗೆ ಅಂಥ ಕಲಿಕಾ ಅನುಭವಗಳ ಮೂಲಕ ಉತ್ತಮ

ಕಲಿಕೆಯನ್ನು ಪಡೆದ ಸಂತೋಷ ಮತ್ತು ಧನ್ಯತೆಯಿರುತ್ತದೆ. ಈ ನಿಟ್ಟಿನಲ್ಲಿ ಗುಣಮಟ್ಟದ ಕಲಿಕೆಗೆ ಜಗತ್ತಿನಲ್ಲೇ ಹೆಸರು

ವಾಸಿಯಾಗಿರುವ ಫಿನ್‌ಲ್ಯಾಂಡ್ ಅತ್ಯುತ್ತಮ ಉದಾಹರಣೆ ಮತ್ತು ಅನುಕರಣೀಯ. ಅವರು ಗುಣಾತ್ಮಕತೆಯನ್ನು

ಸಾಧಿಸಲು ಅನುಸರಿಸಿದ ವಿಧಾನಗಳು ಜಗತ್ತಿನ ಇತರ ರಾಷ್ಟ್ರಗಳಿಗೆ ಮಾದರಿ. 

ಫಿನ್‌ಲ್ಯಾಂಡ್ ದೇಶದಲ್ಲಿ ಜನರು ತಮ್ಮ ಮಕ್ಕಳು ಆಟ, ಕಲ್ಪನಾ ಶಕ್ತಿ ಮತ್ತು ಸ್ವಯಂ-ಅನ್ವೇಷಣೆ ಮೂಲಕ

ಕಲಿಯಬೇಕು ಎಂಬುದರಲ್ಲಿ ನಂಬಿಕೆ ಇಟ್ಟಿದ್ದಾರೆ. ಹೀಗಾಗಿ, ಶಿಕ್ಷಕರು ಮಕ್ಕಳಿಗೆ ಆಟ, ಕಲ್ಪನಾ ಶಕ್ತಿ ಮತ್ತು ಸ್ವಯಂ

ಅನ್ವೇಷಣೆ ಮೂಲಕ ಕಲಿಯುವುದಕ್ಕೆ ಅವಕಾಶ ಕಲ್ಪಿಸಿಕೊಡುವುದು ಮಾತ್ರವಲ್ಲದೆ ಅದಕ್ಕೆ ಎಲ್ಲ ರೀತಿಯ

ಪ್ರೋತ್ಸಾಹ ನೀಡುತ್ತಾರೆ. ಅಂಕಗಳಿಗಿಂತ ಮಗುವಿನ ಸರ್ವತೋಮುಖ ಅಭಿವದ್ಧಿಗೆ ಅಲ್ಲಿ ಅತಿ ಹೆಚ್ಚಿನ ಆದ್ಯತೆ

ನೀಡಲಾಗುತ್ತದೆ. ಪ್ರೌಢ ಶಿಕ್ಷಣ ಹಂತದಲ್ಲೂ ಮಕ್ಕಳು ಆಟ ಮತ್ತು ಸ್ವಯಂ-ಅನ್ವೇಷಣೆ ಮೂಲಕ ಕಲಿಯುವುದು

ಸರ್ವೇ ಸಾಮಾನ್ಯ. ವಿಶೇಷವೆಂದರೆ, ಅಲ್ಲಿನ ಶಿಕ್ಷಣ ವ್ಯವಸ್ಥೆಯು ಹೆಚ್ಚಿನ ಪರೀಕ್ಷಾ ಸಿದ್ಧತೆಯೆಂದರೆ ಮಕ್ಕಳಿಗೆ

ಯೋಚಿಸಲು ಮತ್ತು ಅನ್ವೇಷಿಸಲು ಸಮಯ ಕಡಿಮೆಯಾಗುತ್ತದೆಯೆಂಬ ಸಿದ್ಧಾಂತದ ಮೇಲೆ ನಿಂತಿದೆ. ಹೀಗಾಗಿ,

ಮಕ್ಕಳ ಸಾಧನೆಯನ್ನು ತರಗತಿಯ ಮಟ್ಟದಲ್ಲಿಯೇ ಶಿಕ್ಷಕರು ಅಳೆಯುತ್ತಾರೆ. ನಮ್ಮಲ್ಲಿ ಕಲಿಕೆಗಿಂತ ಪರಿಕ್ಷೆಯೇ ಜಾಸ್ತಿ.

ನಮ್ಮ ಶಿಕ್ಷಕರು ಕಲಿಸುವುದಕ್ಕಿಂತ ಹೆಚ್ಚು ಸಮಯವನ್ನು ಪರೀಕ್ಷೆಗೆ ಸಿದ್ಧತೆಗಳನ್ನು ಮಾಡಿ, ಪರೀಕ್ಷೆ ನಡೆಸಿ ಮತ್ತು

ಮಕ್ಕಳು ಪರೀಕ್ಷೆಯಲ್ಲಿ ಮಾಡುವ ತಪ್ಪುಗಳನ್ನು ಹಿಡಿದು ದಂಡಿಸುವುದಕ್ಕೇ ಮೀಸಲಿಡುತ್ತಾರೆ. ಹೀಗಾಗಿ, ಕಲಿಕೆಗಿಂತ

ಪರೀಕ್ಷೆಯೇ ನಮ್ಮಲ್ಲಿ ಮೇಲುಗೈ ಸಾಧಿಸುತ್ತದೆ. ಫಿನ್‌ಲ್ಯಾಂಡ್‌ನಲ್ಲಿ ಫೀನ್ನಿಶ್ ಸರ್ಕಾರವು ಅಲ್ಲಿನ

ಮುನಿಸಿಪಾಲಿಟಿಯನ್ನು (ನಮ್ಮಲ್ಲಿ ಸ್ಥಳೀಯ ಸರ್ಕಾರವನ್ನು) ನಂಬಿದರೆ, ಮುನಿಸಿಪಾಲಿಟಿಯು ಶಾಲಾ ಆಡಳಿತವನ್ನು

(ನಮ್ಮಲ್ಲಿ ಶಾಲಾಭಿವದ್ಧಿ ಮತ್ತು ಮೇಲುಸ್ತುವಾರಿ ಸಮಿತಿ), ಶಾಲಾ ಆಡಳಿತವು ಶಿಕ್ಷಕರನ್ನು, ಶಿಕ್ಷಕರು

ವಿದ್ಯಾರ್ಥಿಗಳನ್ನು ಮತ್ತು ಇದಕ್ಕೆ ಪ್ರತಿಯಾಗಿ ಪಾಲಕರು ಮತ್ತು ಕುಟುಂಬಗಳು ಶಿಕ್ಷಕರನ್ನು ನಂಬುತ್ತಾರೆ. ಅಲ್ಲಿ

ಶಿಕ್ಷಕರಿಗೆ ಯಾವುದೇ ಪರೀಕ್ಷೆಗಳಿಲ್ಲ. ನಮ್ಮಲ್ಲಿನ ದೊಡ್ಡ ಕೊರತೆಯೆಂದರೆ ನಂಬಿಕೆ. ಇಲ್ಲಿ ಸರ್ಕಾರಕ್ಕೆ ಸರ್ಕಾರಿ

ಶಾಲೆಗಳ ಗುಣಮಟ್ಟದ ಮೇಲೆ ನಂಬಿಕೆಯಿಲ್ಲ. ಹೀಗಾಗಿ, ತನ್ನ ಶಾಲೆಗೆ ಸೇರಬೇಕಾದ ಮಕ್ಕಳನ್ನು ಶೇಕಡಾ 25 ರ

ಲೆಕ್ಕದಲ್ಲಿ ತನ್ನ ಹಣವನ್ನೇ ಕೊಟ್ಟು ಖಾಸಗಿ ಶಾಲೆಯಲ್ಲಿ ಗುಣಾತ್ಮಕ ಶಿಕ್ಷಣವಿದೆ ಎಂಬ ಭ್ರಮೆಯೊಂದಿಗೆ ಮಕ್ಕಳನ್ನು

ಕಳುಹಿಸುವ ಬಾಲಿಶ ಕಾನೂನುಗಳನ್ನು ರೂಪಿಸುತ್ತದೆ. 

ಭಾರತದಲ್ಲಿ ಒಂದು ದೇಶ – ಒಂದು ಶಿಕ್ಷಣ ಪದ್ದತಿ
ಸಾಧ್ಯವಾಗಬಹುದೇ??



ಜೊತೆಗೆ ಸರ್ಕಾರ ನಡೆಸುವ ಮಂತ್ರಿ ಮಹೋದಯರಿಂದ ಮತ್ತು ಅಧಿಕಾರಿಗಳಿಂದ ಹಿಡಿದು ಶಾಸಕಾಂಗ, ಕಾರ್ಯಾಂಗ ಮತ್ತು

ನ್ಯಾಯಾಂಗದ ಕಟ್ಟಕಡೆಯ ನೌಕರರು ತಮ್ಮ ಮಕ್ಕಳನ್ನು ಖಾಸಗಿ ಶಾಲೆಗಳಿಗೆ ಕಳಿಸುತ್ತಾರೆ. ಎಲ್ಲಕ್ಕಿಂತ ದೊಡ್ಡ

ವಿಪರ್ಯಾಸವೆಂದರೆ ಸರ್ಕಾರಿ ಶಾಲೆಯಲ್ಲಿ ಪಾಠ ಮಾಡುವ ಶಿಕ್ಷಕರೇ ತಮ್ಮ ಶಾಲೆಗಳ ಬಗ್ಗೆ ನಂಬಿಕೆ ಕಳೆದುಕೊಂಡಿರುವುದು.

ಪರಸ್ಪರ ನಂಬಿಕೆಯೇ ಇಲ್ಲವೆಂದ ಮೇಲೆ ಇನ್ನೆಲ್ಲಿಯ ಕಲಿಕೆ!

ಅಲ್ಲಿನ ಶಾಲೆಗಳ ನಡುವೆ ನಮ್ಮಂತೆ ಅನಾರೋಗ್ಯಕರ ಸ್ಪರ್ಧೆಯೂ ಇಲ್ಲ, ಶಾಲೆಗಳ ಮೌಲ್ಯಮಾಪನ/ಮೌಲ್ಯಾಂಕನವೂ ಇಲ್ಲ.

ಎಲ್ಲಾ ಶಾಲೆಗಳು ಗುಣಮಟ್ಟದ ಶಾಲೆಗಳೇ. ಅನಾರೋಗ್ಯಕರ ಸ್ಪರ್ಧೆಯೇ ಇಲ್ಲದಿರುವುದರಿಂದ ಶಾಲೆಗಳ ಆಯ್ಕೆಯ ಪ್ರಶ್ನೆ

ಉದ್ಭವಿಸುವುದೇ ಇಲ್ಲ. ನಮ್ಮಲ್ಲಿ ಶಾಲೆಗಳ ನಡುವೆ ಎಲ್ಲಿಲ್ಲದ ಅನಾರೋಗ್ಯಕರ ಪೈಪೋಟಿ. ಸರ್ಕಾರಿ ಮತ್ತು ಖಾಸಗಿ

ಶಾಲೆಗಳ ನಡುವೆ ಅಜಗಜಾಂತರ ವ್ಯತ್ಯಾಸ. ಸರ್ಕಾರಿ ಶಾಲೆ ಸಾಮಾಜಿಕ ಒಳಿತಿನ ಭಾಗವಾದರೆ ಕೆಲವು ಖಾಸಗಿ ಶಾಲೆಗಳು

ಲಾಭದಾಹಿ ಕಾರ್ಖಾನೆಗಳಾಗಿವೆ. ಜೊತೆಗೆ ಶಾಲೆಗಳ ಮೌಲ್ಯಾಂಕನ ಮಾಡಿ ಎ,ಬಿ,ಸಿ,ಡಿ,ಇ,ಎಫ್ ಇತ್ಯಾದಿ ಸ್ಥಾನಗಳನ್ನು

ನೀಡಲು ನೂಕುನುಗ್ಗಲು….

ಅಲ್ಲಿನ ಶಿಕ್ಷಕರ ಮೇಲೆ ಅಷ್ಟೊಂದು ದೊಡ್ಡ ಪ್ರಮಾಣದ ನಂಬಿಕೆಗೆ ಕಾರಣವೆಂದರೆ ಅಲ್ಲಿ ಶಿಕ್ಷಕರಾಗುವುದು ಅತಿ ಕಟ್ಟುನಿಟ್ಟಿನ

ಮತ್ತು ಅಷ್ಟೇ ಪ್ರತಿಷ್ಟೆ ಹಾಗೂ ಗೌರವಯುತವಾದ ಪ್ರಕ್ರಿಯೆ. ಅತಿ ಉತ್ತಮರಲ್ಲಿ ಉತ್ತಮರನ್ನು ಶಾಲಾ ಶಿಕ್ಷಕರನ್ನಾಗಿ ಆಯ್ಕೆ

ಮಾಡಲಾಗುತ್ತದೆ. ಪರೀಕ್ಷೆಗಳಲ್ಲಿ ಪಾಸಾಗುವುದರ ಜೊತೆಗೆ ಅಲ್ಲಿ ಶಿಕ್ಷರಾಗುವವರು ಅತಿ ಕಠಿಣವಾದ ಮತ್ತು ಅವರ

ಪ್ರಾಮಾಣಿಕತೆ (Integrity), ಉತ್ಸಾಹ (Passion) ಮತ್ತು ಬೋಧನಕಲೆ (Pedagogy) ಗುಣಗಳನ್ನು ಅಳೆಯುವ

ವೈಯುಕ್ತಿಕ ಸಂದರ್ಶನ ನಡೆಸಲಾಗುವುದು. ಅಲ್ಲಿನ ವಿಶ್ವವಿದ್ಯಾಲಯಗಳು ಶಿಕ್ಷಕ ವೃತ್ತಿಗೆ ಸರಿ ಹೊಂದುವ ಅರ್ಹ

ಅಭ್ಯರ್ಥಿಗಳನ್ನು ಗುರುತಿಸುವ ಹೊಣೆಗಾರಿಕೆಯನ್ನು ಹೊತ್ತಿರುತ್ತವೆ. ಆ ಕಾರ್ಯಕ್ರಮಗಳು ಸಂಶೋಧನಾಧಾರಿತ ಮತ್ತು

ಶಿಕ್ಷಕರು ತಮ್ಮ ಸ್ನಾತಕೋತ್ತರ ಪದವಿಯನ್ನು ಪ್ರಬಂಧ ಪ್ರಕಟಣೆಯ ಮೂಲಕ ಮುಗಿಸುತ್ತಾರೆ. ನಮ್ಮಲ್ಲಿ ದಾರಿಗೊಂದು

ಗಲ್ಲಿಗೊಂದು ಶಿಕ್ಷಕರ ಶಿಕ್ಷಣ ಸಂಸ್ಥೆ. ನಮ್ಮ ಡಯಟ್‌ಗಳು, ಪ್ರಾಮಾಣಿಕತೆ ಎಂದು ಬಂದಾಗ ಇನ್ನೆಲ್ಲಿಯ ಪ್ರಾಮಾಣಿಕತೆ,

ಉತ್ಸಾಹ ಮತ್ತು ಬೋಧನಕಲೆ ಗುಣಲಕ್ಷಣ? ನಮ್ಮ ಶಾಲೆಗಳಲ್ಲಿ ನೂರು ಪ್ರತಿಶತ ಗುಣಾತ್ಮಕತೆ ಹೇಗೆ ಸಾಧ್ಯ!

ಯೋಚಿಸಬೇಕಿದೆ.

ಭಾರತದಲ್ಲಿ ಐಸಿಎಸ್‌ಸಿ, ಸಿಬಿಎಸ್‌ಸಿ, ಸ್ಟೇಟ್‌ ಸಿಲಬಸ್‌, ಮಿಲಿಟರಿ ಶಾಲೆ, ಮೊರಾರ್ಜಿ, ಆದರ್ಶ ವಿದ್ಯಾಲಯ, ಇತರೆ ವಸತಿ

ಶಾಲೆಗಳು, ಆಶ್ರಮ ಶಾಲಾ ವ್ಯವಸ್ಥೆ, ಗುರುಕುಲ ಪದ್ದತಿಗಳು ಹಾಗೂ ಪ್ರೆಸ್ಟೀಜ್‌ ಶಾಲೆಗಳು ಹೀಗೆ ಭಾರತದಲ್ಲಿ ಹಲವಾರು

ರೀತಿಯ ಶಿಕ್ಷಣ ಪದ್ದತಿಗಳಿವೆ, ಪೋಷಕರಿಗೆ ಶಾಲೆ ಆಯ್ಕೆ ಮಾಡುವುದೇ ಒಂದು ಸವಾಲಾಗಿದೆ. ನಮ್ಮ ಮಗುವಿಗೆ ಯಾವ

ಶಾಲೆ ಉತ್ತಮ ಎಂದು ಇತರರ ಅಭಿಪ್ರಾಯಗಳನ್ನು ಪಡೆದು ಅಂತಿಮಗೊಳಿಸುವುದೇ ಒಂದು ತಲೆ ನೋವಾಗಿದೆ. ಏಕೆಂದರೆ

ಒಬ್ಬೊಬ್ಬರು ಒಂದೊಂದು ರೀತಿಯ ಅನುಭವವನ್ನು  ಹೇಳುತ್ತಾರೆ. ಹಾಗಾಗಿ ಫಿನ್‌ಲ್ಯಾಂಡ್‌ ನಲ್ಲಿರುವ ಒಂದು ದೇಶ, ಒಂದು

ಶಿಕ್ಷಣ ಪದ್ದತಿ,  ಭಾರತೀಯ ಶಿಕ್ಷಣ ವಲಯದ ಗರಿಷ್ಠ ಪ್ರಮಾಣದ ಸಮಸ್ಯೆಗಳು ಬಗೆಹರಿಯಲಿವೆ! ಎಂಬ ಅಭಿಪ್ರಾಯ

ಹಾಗೂ ಚರ್ಚೆ ಇತ್ತೀಚೆಗೆ ಹೆಚ್ಚಾಗುತ್ತಿದೆ.

ಜಗತ್ತಿನ ಒಂದು ಪುಟ್ಟ ರಾಷ್ಟ್ರ ಇಂದು ಜಗತ್ತಿನಲ್ಲಿ ಮೊದಲ ಹತ್ತು ಅತ್ಯುತ್ತಮ ಶಿಕ್ಷಣ ವ್ಯವಸ್ಥೆ ಹೊಂದಿರುವ ರಾಷ್ಟ್ರವಾಗಿದೆ.

ಅಲ್ಲಿನ ಒಬ್ಬ ಶಿಕ್ಷಕ ಹೇಳುವಂತೆ ‘‘ಮಗುವೊಂದು ಕಲಿಯಲು ಕಷ್ಟ ಪಡುತ್ತಿದ್ದರೆ, ಅದು ಆ ಮಗುವಿನ ಅಥವಾ ಶಿಕ್ಷಕನ ತಪ್ಪೇ

ಎಂಬುದು ಪ್ರಶ್ನೆಯಲ್ಲ. ಆದರೆ ನಿಜವಾದ ಪ್ರಶ್ನೆ ವ್ಯವಸ್ಥೆಯಲ್ಲಿ ದೋಷವೇನೆಂಬುದು?’’ ನಮ್ಮ ವ್ಯವಸ್ಥೆಗೆ ಸಂಬಂಧಿಸಿದಂತೆ

ನಾವು ಈ ಪ್ರಶ್ನೆಯನ್ನು ಕೇಳಿಕೊಳ್ಳುವ ಮೂಲಕ ಆಮೂಲಾಗ್ರ ವ್ಯವಸ್ಥಿತ ಬದಲಾವಣೆಯ ಕಡೆಗೆ ಯೋಚಿಸಬೇಕಿದೆ.

ನವೀನ್ ಕುಮಾರ್.ಸಿ
ಹಿರಿಯ ಸಹಾಯಕರು,
ಸಮುದಾಯ ಸಮಾಲೋಚನಾ ವಿಭಾಗ, ಗ್ರಾಮ್



ಈ ಪತ್ರಿಕೆಯು ವಿದ್ಯುನ್ಮಾನವಾಗಿದ್ದು ಪ್ರತಿ ಮೂರು ತಿಂಗಳಿಗೊಮ್ಮೆ ತಳಮಟ್ಟದಈ ಪತ್ರಿಕೆಯು ವಿದ್ಯುನ್ಮಾನವಾಗಿದ್ದು ಪ್ರತಿ ಮೂರು ತಿಂಗಳಿಗೊಮ್ಮೆ ತಳಮಟ್ಟದ
ವಿಚಾರಗಳ ಚಿಂತನೆಯ ಮೇಲೆ ತಯಾರಾಗಲಿದ್ದು, ಪ್ರಸ್ತುತ ಪತ್ರಿಕೆಯು ಬುಡಕಟ್ಟುವಿಚಾರಗಳ ಚಿಂತನೆಯ ಮೇಲೆ ತಯಾರಾಗಲಿದ್ದು, ಪ್ರಸ್ತುತ ಪತ್ರಿಕೆಯು ಬುಡಕಟ್ಟು
ಸಮುದಾಯದ ವಿಚಾರವನ್ನು ಕೇಂದ್ರೀಕರಿಸಿದೆ, , ಈ ಪತ್ರಿಕೆಗೆ ಅಂಕಣಗಳನ್ನುಸಮುದಾಯದ ವಿಚಾರವನ್ನು ಕೇಂದ್ರೀಕರಿಸಿದೆ, , ಈ ಪತ್ರಿಕೆಗೆ ಅಂಕಣಗಳನ್ನು
ಬರೆಯಲು, ಅಭಿಪ್ರಾಯಗಳನ್ನು ಹಂಚಿಕೊಳ್ಳಲು “GRAAM-Communityಬರೆಯಲು, ಅಭಿಪ್ರಾಯಗಳನ್ನು ಹಂಚಿಕೊಳ್ಳಲು “GRAAM-Community
Voice” ಎಂಬ ವಾಟ್ಸಾಪ್ ಗ್ರೂಪ್ ರಚಿಸಿದ್ದು ಈ ಗುಂಪನ್ನು ಸೇರಲು ಈVoice” ಎಂಬ ವಾಟ್ಸಾಪ್ ಗ್ರೂಪ್ ರಚಿಸಿದ್ದು ಈ ಗುಂಪನ್ನು ಸೇರಲು ಈ
ಕೆಳಕಂಡವರನ್ನು ಸಂಪರ್ಕಿಸಲು ಕೋರಿದೆ.ಕೆಳಕಂಡವರನ್ನು ಸಂಪರ್ಕಿಸಲು ಕೋರಿದೆ.

ರವಿ.ಸಿ.ಎಸ್ರವಿ.ಸಿ.ಎಸ್
ಹಿರಿಯ ಸಹಾಯಕರು,ಹಿರಿಯ ಸಹಾಯಕರು,

ಸಮುದಾಯ ಸಮಾಲೋಚನಾ ವಿಭಾಗ, ಗ್ರಾಮ್ಸಮುದಾಯ ಸಮಾಲೋಚನಾ ವಿಭಾಗ, ಗ್ರಾಮ್
ಸಂಪರ್ಕ ಸಂಖ್ಯೆ: ಸಂಪರ್ಕ ಸಂಖ್ಯೆ: +91 8618076069+91 8618076069

ಈಮೇಲ್ ವಿಳಾಸ : ಈಮೇಲ್ ವಿಳಾಸ : ravics@graam.org.inravics@graam.org.in

ನವೀನ್ ಕುಮಾರ್.ಸಿನವೀನ್ ಕುಮಾರ್.ಸಿ
ಹಿರಿಯ ಸಹಾಯಕರು,ಹಿರಿಯ ಸಹಾಯಕರು,

ಸಮುದಾಯ ಸಮಾಲೋಚನಾ ವಿಭಾಗ, ಗ್ರಾಮ್ಸಮುದಾಯ ಸಮಾಲೋಚನಾ ವಿಭಾಗ, ಗ್ರಾಮ್  
ಸಂಪರ್ಕ ಸಂಖ್ಯೆ: ಸಂಪರ್ಕ ಸಂಖ್ಯೆ: +91 8618321542+91 8618321542

ಈಮೇಲ್ ವಿಳಾಸ : ಈಮೇಲ್ ವಿಳಾಸ : naveen@graam.org.innaveen@graam.org.in

ಗ್ರಾಮ್ - ನೆಲಧನಿ ತಂಡಗ್ರಾಮ್ - ನೆಲಧನಿ ತಂಡ

ಪ್ರಧಾನ ಸಂಪಾದಕರುಪ್ರಧಾನ ಸಂಪಾದಕರು
ಡಾ.ರಾಜೇಂದ್ರ ಪ್ರಸಾದ್‌ ಪಿ , ಮುಖ್ಯಸ್ಥರುಡಾ.ರಾಜೇಂದ್ರ ಪ್ರಸಾದ್‌ ಪಿ , ಮುಖ್ಯಸ್ಥರು  

ಸಮುದಾಯ ಸಮಾಲೋಚನಾ ತಂಡ, ಗ್ರಾಮ್‌ಸಮುದಾಯ ಸಮಾಲೋಚನಾ ತಂಡ, ಗ್ರಾಮ್‌
ಸಂಯೋಜನೆ ಮತ್ತು ಸಂಕಲನ-ಸಂಯೋಜನೆ ಮತ್ತು ಸಂಕಲನ-

ರವಿ ಸಿ ಎಸ್‌ , ಹಿರಿಯ ಸಂಯೋಜಕರು,ರವಿ ಸಿ ಎಸ್‌ , ಹಿರಿಯ ಸಂಯೋಜಕರು,  
ಸಮುದಾಯ ಸಮಾಲೋಚನಾ ತಂಡ, ಗ್ರಾಮ್‌ಸಮುದಾಯ ಸಮಾಲೋಚನಾ ತಂಡ, ಗ್ರಾಮ್‌

ವಿನ್ಯಾಸಗಾರರುವಿನ್ಯಾಸಗಾರರು  
ಗೋಪಾಲ ಒ ಕೆ, ಗೋಪಾಲ ಒ ಕೆ, ಅಸೋಸಿಯೇಟ್,ಅಸೋಸಿಯೇಟ್,

ಸಂವಹನ ಮತ್ತು ನೀತಿ ತೊಡಗಿಸಿಕೊಳ್ಳುವಿಕೆಸಂವಹನ ಮತ್ತು ನೀತಿ ತೊಡಗಿಸಿಕೊಳ್ಳುವಿಕೆ    ತಂಡ (CPE), ಗ್ರಾಮ್‌ತಂಡ (CPE), ಗ್ರಾಮ್‌


